
የአገራችን የፖለቲካ ፓርቲዎች ሚና በእስካሁኑ እና በወደፊቱ የዲሞክራሲ ስርአት ግንባታ ሂደት
1. ከሽግግር መንግስቱ እስከ ዛሬ
በአንድ አገር የዴሞክራሲ ስርዓት ግንባታ የፖለቲካ ፓርቲዎች ያላቸው ሚና ቁልፍና የማይተካ ነው፡፡ ዴሞክራሲያዊ ስርዓት በህዝብ ተሳትፎና በህዝብ የፖለቲካ ስልጣን ባለቤትነት የሚመራ ስርዓት ስለሆነ ህዝቡ አመለካከቱንና ፍላጎቱን መሰረት አድርጎ ለፖለቲካ ዓላማ የሚደራጀው፣ ተደራጅቶም ለስርዓቱ ያለውን ድጋፍና ተቃውሞ የሚገልፀው፣ እራሱን የምርጫ ዕጩ ተወዳዳሪ አድርጎ የሚያቀርበውም ሆነ ሌሎችን ለመምረጥና ለመሻር የሚችለው በዋናነት በፖለቲካ ፓርቲዎች ዙሪያ በአባልነትም ሆነ በደጋፊነት በመሰለፍ ነው፡፡ የመድብለ-ፓርቲ ስርዓት ባላቸው አገሮች በምርጫ አማካኝነት የህዝብ ውክልና ይዘው መንግስት የሚያቋቁሙትም ሆነ አገር የሚያስተዳድሩት ፓርቲዎች ናቸው፡፡
እንደሚታወቀው በአገራችን የፖለቲካ ታሪክ ለመጀመሪያ ግዜ የመድብለ-ፓርቲ ስርዓት ህገ- መንግስታዊ ዕውቅና ያገኘው በ1983  ዓም ነው፡፡ ዕውቅና ከማግኘትም አልፎ ከነ ጉድለቶቹም ቢሆን ተግባር ላይ መዋል የጀመረው ኢህአዴግ የትጥቅ ትግሉን ማሸነፉን ባረጋገጠ ማግስት ባቋቋመው የሽግግር መንግስት ወቅት ነበር፡፡ የሽግግር መንግስቱ የተቋቋመበት ወቅት የቀዝቃዛው የዓለም ጦርነት በምዕራቡ ዓለም አሸናፊነት የተጠናቀቀበት ወቅት ስለነበረ ኢህአዴግ የመድብለ-ፓርቲ ስርዓትን ከመቀበል በስተቀር ሌላ አማራጭ አልነበረውም ሊባል ቢችልም መንግስታዊ ስልጣኑን ብቻዬን ይዤ እቀጥላለው ሳይል የሽግግር መንግስት ማቋቋሙና ኋላም ላይ የመድብለ-ፓርቲ ስርዓት በህገ-መንግስቱ ዕውቅና እንዲያገኝ ማድረጉ በብዙዎች ዘንድ የተሞገሰና የተደነቀ ተስፋ ሰጭ ተግባር ነበር፡፡ 
በሽግግር መንግስቱ ወቅት በተወካዮች ምክር ቤቱ ውስጥ ከኢህአዴግ በተጨማሪ ከ20 በላይ የሚሆኑ የፖለቲካ ፓርቲዎች  መወከላቸው፤ በሚኒስትሮች ምክር ቤት ውስጥም ከግማሽ የማያንሱት ሚኒስትሮች የኢህአዴግ አባል ያልነበሩ መሆናቸው፤ በሽግግር መንግስቱ ወቅትም አዳዲስ ፓርቲዎች በህግ ተመዝግበው መንቀሳቀስ መጀመራቸውና በአገሪቱ ታሪክ ታይቶ በማይታወቅ መጠን የግል ፕሬሶች በነፃነት ሲታተሙና ሲነበቡ የታዩበት ወቅት ስለነበረ ያ ወቅት የአገሪቱ የዴሞክራሲ ሂደት የበለጠ እንየሰፋና እያደገ ይሄዳል የሚል ተስፋ ፈጥሮ ነበር፡፡ የሽግግር መንግስቱ ወቅት በብዙ መመዘኛ አሁን አገራችን ካለችበት ሁኔታ በተሻለ የመድብለ-ፓርቲ መገለጫ የሆኑ ሁኔታዎች ይታዩበት የነበረ ቢሆንም በሂደት ግን የፖለቲካ ምህዳሩ የበለጠ እየሰፋና እየተሻሻለ ከመሄድ ይልቅ እየጠበበ መጣ፡፡
ከሽግግር መንግስቱ የስልጣን ዘመን አጋማሽ ጀምሮ በተከሰቱ አንዳንድ ፖለቲካዊ ሁነቶች ኢህአዴግ እውነተኛ የመድብለ-ፓርቲ ስርዓት በአገሪቱ እንዲጠናከር ሳይሆን የራሱን የፖለቲካ የበላይነት ለማጠናከር የሚያስችሉ ተግባራትን ዴሞክራሲያዊና ሰብዓዊ ባልሆኑ መንገዶች ጭምር እየፈፀመ መሆኑ ግልፅ እየሆነ መጣ፡፡
የሚከተሉት አምስት ጉዳዮች የዚህ ድርጊት መገለጫ ተደርገው ሊታዩ ይችላሉ፡፡
1. ኢህአዴግ በህዝቡ ነፃ ፍላጎትና ተነሳሽነት ሳይሆን አዳዲስ የብሄር-ብሄረሰብ የፖለቲካ ድርጅቶችን ራሱ እየፈጠረ በህዝቡ ላይ መሾም ጀመረ፡፡ ከሱ ፍላጎትና ቁጥጥር ውጭ የተቋቋሙትን ፓርቲዎች በተለያዩ ተፅዕኖዎች እያዳከመና እያገለለ እራሱ ያቋቋማቸውን ፓርቲዎች ግን ልዩ ድጋፍ እየሰጠ አጠናከራቸው፡፡ ይህ የኢህአዴግ ድርጊት ከሌሎች ጉዳዮች ጋር ተዳምሮ ኦነግና ደቡብ ህብረትን የመሰሉ ድርጅቶች ከሽግግር መንግስቱ እንዲዎጡ አደረገ፡፡ ከሽግግር መንግስቱ ውጭ ያሉና አዲስ የተቋቋሙ ፓርቲዎችንም በሰፊ የፕሮፖጋንዳ ዘመቻና በተለያዩ የአፈና ድርጊቶች የማዳከምና የመበተን ስራ መስራት ጀመረ፡፡ በተለይም በአስተሳሰብ ዙሪያ ሊደራጁ የሚሞክሩ ህብረ-ብሄራዊ ፓርቲዎች የስርዓቱ ዋና የጥቃት ኢላማ ሆኑ፡፡
2. ኢህአዴግ ስልጣን በያዘ ማግስት የተለያዩ አስተሳሰቦችን ለማስተናገድ አንፃራዊ ነፃነት አግኝተው የነበሩ የመንግስት መገናኛ ብዙሃን በሂደት የኢህአዴግ የፕሮፖጋንዳ መሳሪያ እንዲሆኑ ተደረገ፡፡ ኢህአዴግ የመንግስትን መገናኛ ብዙሃንን ከመቆጣጠር በተጨማሪ በአንድ በኩል የኢህአዴግ ልሳን ሆነው የሚያገለግሉ የሚዲያ ተቋማትን እያቋቋመ ሲያጠናክር በሌላ በኩል ደግሞ በከፍተኛ ፍጥነት መስፋፋት የጀመረውን የግሉን ፕሬስ በጠላትነት ፈርጆ የማዳከም ስራ ውስጥ ተጠመደ፡፡
3. የሽግግር መንግስቱ ዘመን ሊጠናቀቅ ወራት ሲቀሩት እንዲፀድቅ የተደረገው ህገ- መንግስት ከታይታ ያለፈ ሰፊ የህዝብ ተሳትፎና ጥልቀት ያለው ውይይት ሳይካሄድበት በኢህአዴግና በአጋር ድርጅቶቹ ተፅዕኖ ስር ሆኖ የፀደቀ ሲሆን፤ ይዘቱም የአጠቃላዩን ህዝብ ሳይሆን የገዥውን ፓርቲና የአጋሮቹን አስተሳሰብና የፖለቲካ ፕሮግራም ወደ ህገ-መንግስት ሰነድነት የቀየረ የአሸኛፊዎች ሰነድ ሆነ፡፡ በህገ-መንግስቱ የአገሪቱ ህዝቦች አንድ ጥያቄ የሆነው የብሄር-ብሄረሰቦች ጥያቄ ዕውቅና ከማግኘትም አልፎ ብሄር-ብሄረሰቦች በቡድን የአገሩ ባለቤቶች እንዲሆኑ በመደረጉ ኢትዮጵያዊ ዜግነት የአገር ባለቤትነት መብቱን እንዲያጣ ተደረገ፡፡ ኢትዮጵያዊ ማንነትና የኢትዮጵያ አገራዊ አንድነትም በአንቀጽ 39 አማካኝነት ዕውቅና እንዲያጡ ብቻ ሳይሆን ዋስትና እንዳይኖራቸው ተደረገ፡፡ በዚህ ህገ-መንግስት መሰረትም የአገሪቱ ፌደራላዊ አደረጃጀት በዋናነት ቋንቋን መሰረት ያደረገ እንዲሆን በማድረግ ከአገሪቱ በርካታ መሰረታዊ ችግሮች ጋር ሳይሆን ከገዥው ፓርቲ የብሄር አደረጃጀት ጋር እንዲጣጣም ተደረገ፡፡ በዚህ ምክንያት የብሄር ጥያቄን የአገሪቱ ቁልፍ የፖለቲካ ጥያቄ አድርጎ የሚያየው የፖለቲካ ሃይልና ህዝብ ህገ-መንግስቱን የመብቱ መከበር ዋስትና አድርጎ በደስታ ሲቀበለው፤ ማንነቱን ከኢትዮጵያዊ ማንነት ጋር አንድና አንድ አድርጎ የሚያየው ህዝብ ግን ህገ-መንግስቱን አገሪቱን የማዳከሚያና የማፍረሻ መሳሪያ አድርጎ በስጋትና በጥርጣሬ ተመለከተው፡፡ በዚህም ምክንያት ህገ-መንግስቱ የሁሉም የአገሪቱ ህዝቦች የመግባቢያ ሰነድ መሆኑ ቀርቶ ከጅምሩ የአዳዲስ ቅራኔዎች ምንጭ ሆነ፡፡ 
4. በሽግግር መንግስቱ ወቅት አገሪቱ የምትከተለው የነፃ-ገበያ ኢኮኖሚ መሆኑ እውቅና ያገኘ ቢሆንም የኢህአዴግ ዋና አንቀሳቃሽ ሞተር የሆነው ህውሃት በርካታ የንግድ ድርጅቶችን አቋቁሞ መነገድ ለመጀመር ጊዜ አልፈጀበትም ነበር፡፡ ይህ ፖለቲካንና ንግድን የማደበላለቅ ድርጊትም ህውሃት ፖለቲካውን ለመቆጣጠር ኢኮኖሚውን መቆጣጠር አስፈላጊ ነው ብሎ እንዳመነና ለእውነተኛ የመድብለ ፓርቲም ሆነ ለነፃ-ገበያ ስርዓት ያለው እምነት ልባዊ እንዳልሆነ ማሳያ ሆነ፡፡ በፖሊሲና በደንብ ደረጃ ሊወሰን የሚገባውን የመሬት ጉዳይንም ህገ-መንግስታዊ በማድረግና መንግስት ሙሉ በሙሉ የመሬት ባለቤት እንዲሆን በማድረግ የገበሬውን ህዝብ የፖለቲካ ህይወት ለመቆጣጠር የሚያስችለውን ልጓም በእጁ ያዘ፡፡
5. ኢህአዴግ የሙያ ማህበራትን በራሱ ቁጥጥር ስር ለማዋል ያለውን ፍላጎት ማሳየት የጀመረውም በሽግግሩ መንግስት ወቅት ነበር፡፡ የኢትዮጵያ መምህራን ማህበር፣ የኢትዮጵያ ሰራተኞች ማህበርና የኢትዮጵያ ጋዜጠኞች ማህበር (ራሳቸውን የገለልተኛነት ችግር የነበረባቸው ቢሆንም) የስርዓቱ የጥቃት ዒላማ ሆነው በመታዬት ተጠናክረው እንዳይወጡ በሚያደርግ ተፅዕኖ ስር እንዲወድቁ ተደርገዋል፡፡ የተለያዩ ህዝባዊ ማህበራትም በህዝቡ ነጻ ፍላጎትና ተነሳሽነት ሳይሆን ደርግ ያደርግ እንደነበረው በራሱ በኢህአዴግ አደራጅነት መቋቋም የጀመሩት ገና በሽግግር መንግስቱ ወቅት ነበር፡፡

እነዚህ በሽግግር መንግስቱ ወቅት የተፈፀሙ ድርጊቶች ኢህአዴግ 17 ዓመት ታግሎ የመጣው ለእኩልነት ሳይሆን ለበላይነት መሆኑን በማሳየታቸው ህዝቡ በተደራጀም ሆነ ባልተደራጀ መንገድ ስርዓቱን መታገል የጀመረው ገና ቋሚ መንግስት ከመቋቋሙ በፊት ነበር፡፡ ይህን ችግር በማባባስ ረገድም በወቅቱ ሻዕቢያ በኢትዮጵያ የውስጥ ጉዳይ ላይ ይጫወት የነበረው ያልተገባ ሚናና ህውሃት በኢህአዴግ ውስጥ የነበረው ከገደብ ያለፈ የበላይነት ቀላል የማይባል አሉታዊ ሚና ተጫውቷል፡፡ በአጠቃላይ በአሁኑ ወቅት በኦሮሚያና በአማራ ክልል የሚታዩት ቀውሶች በብዙ ችግሮች ተባብሰው ዛሬ ላይ ከፍተኛ ደረጃ ቢደርሱም የችግሩ ስረ-መሰረት ግን በሽግግሩ መንግስቱ ወቅት ከተፈፀሙት ከእነዚህ ስህተቶች ጋር ቀጥተኛ ግንኙነት አላቸው፡፡ በአዲስ አበባ የመንገድ ላይ ነውጥና በዩንቨርስቲዎች የተቃውሞ እንቅስቃሴ የተጀመረውም በዚያው በሽግግሩ መንግስቱ ወቅት ነበር፡፡ 
በ1987 ዓ.ም በተካሄደው የመጀመሪያ አገራዊ ምርጫ ኢህአዴግ በሽግግር መንግስቱ ወቅት አብረውት ይሰሩ የነበሩትን አብዛኛዎቹን ተቃዋሚ ፓርቲዎች ጠራርጎ በማስወገድ የህዝብ ተወካዮች ምክር ቤትንም ሆነ የሚኒስትሮች ምክር ቤትን ሙሉ በሙሉ ሊባል በሚችል መጠን በብቸኝነት በመቆጣጥር ቋሚ መንግስት አቋቋመ፡፡ ያም ሆኖ በወቅቱ በነበረው የህዝብ ተወካዮች ምክር ቤት ውስጥ ከኢህአዴግና ከአጋሮቹ ውጭ የሆኑ 21 ወንበሮች በተቃዋሚዎችና በግል ተወዳዳሪዎች መያዝ ችለው ነበር፡፡
ከ1997 ዓ.ም ጀምሮ እስከ 2002 ዓ.ም ምርጫ የነበረው የአምስት ዓመት የመጀመሪያ የመንግስት ዘመን ተጨባጭ የኢኮኖሚ እንቅስቃሴ ያልታዬበት፣ ነገር ግን ኢህአዴግ ሁሉንም መንግስታዊ መዋቅሮችንና ህዝባዊ ማህበራትን በብቸኛ ቁጥጥር ውስጥ አውሎ የፖለቲካ ስልጣኑን የበለጠ ያጠናከረበትና ተቀናቃኞቹን በማዳከም ስራ ተጠምዶ ያለፈበት ጊዜ ሆነ፡፡
[bookmark: _GoBack]በአገር ውስጥና በውጭ አገራት የሚገኙ የሰብዓዊ መብት ተከራካሪ ድርጅቶች በኢትዮጵያ እየተካሄደ የነበረውን የሰብዓዊ መብት እረገጣና የፖለቲካ መብት አፈና ሲያጋልጡ ቢከርሙም በ1992 የተካሄደው 2ኛው አገራዊ ምርጫም መሻሻል የታዬበት ሊሆን አልቻለም፡፡ በዚያ ምርጫ ከኢህአዴግና አጋሮቹ ውጭ በተቃዋሚዎችና በግል ተወዳዳሪዎች 25 መቀመጫዎች ቢያዙም የአገሪቱ የዴሞክራሲ ሂደት ምንም ዓይነት መሻሻል ሳያሳይ በአንድ ፓርቲ ፍጹም የበላይነት ቁጥጥር ስር ሆኖ ቀጠለ፡፡ በተለይም በ1993 ዓ.ም የኢህአዴግ ዋና ሞተር በነበረው በሕውሃት ውስጥ የተፈጠረው ክፍፍል በአገሪቱ አንድ አይነት ለውጥ ሊያስከትል ይችላል የሚል ስጋትና ተስፋ ፈጥሮ የነበረ ቢሆንም ክፍፍሉ የፖለቲካ ስልጣን የበላይነትን ከህውሃት ወደ አቶ መለስ አሸጋግሮ ከመጠናቀቅ አልፎ በአገሪቱ የዴሞክራሲ ሂደት ላይ ግን ምንም ዓይነት ለውጥ ሳያመጣ ቀረ፡፡
ከህውሃት መከፋፈል በኋላ በነበሩት ዓመታት ኢህአዴግ በተቃዋሚ ፓርቲዎች ላይ የሚፈፅመው ተፅእኖ የበለጠ ተጠናክሮ የቀጠለ ቢሆንም የ1997 ዓ.ም አገራዊ ምርጫ ሊካሄድ አንድ ዓመት ሲቀረው ግን ኢህአዴግ የሚካሄደው ምርጫ ፍፁም እንከን-የለሽ ይሆናል የሚል ከሌላው ጊዜ የተለየ ተነሳሽነት ማሳየት ጀመረ፡፡ ይህ ተነሳሽነት የተፈጠረው አቶ መለስ የህውሃትን ክፍፍል በአሸናፊነት ከተወጡ በኋላ የበለጠ ተጠናክረናል ከሚል በራስ የመተማመን ስሜት ይሁን ወይም የፖለቲካ ምህዳሩ መስፋት አለበት ከሚል ድርጅታዊ እምነት መሆኑ ባይታወቅም በተወሰነ ደረጃ ለተቃዋሚዎች እንቅስቃሴ ታጋሽ በመሆንና በተለይም ተቃዋሚዎች በመንግስት መገናኛ ብዙሃን የተሻለ የመጠቀም ዕድል እንዲያገኙ በመደረጉ የኢትዮጵያ ፖለቲካ ወደ በጎ አቅጣጫ ሊሄድ ነው የሚል አዲስ ተስፋ ተፈጠረ፡፡ 
የተፈጠረውን ተነሻስነት ተከትሎም ከሃሣብ ክርክር፣ ከፓርቲዎች ተቀናጅቶ መቅረብ፣  ከእጩዎች ብዛትም ሆነ ከህዝብ ተሳትፎ አንፃር አይተነው በማናውቀው መጠን ከፍተኛ ፉክክር የታየበት ምርጫ ተካሄደ፡፡ የተካሄደው ምርጫ ኢህአዴግ አስቀድሞ “እንከን-የለሽ“ ይሆናል ብሎ ቃል በገባው መጠን ነፃና ዲሞክራሲያዊ ያልነበረ ቢሆንም ካለፉት ምርጫዎች በእጅጉ የተሻለ ስለነበር በምርጫው ከኢህአዴግና ከአጋሮቹ ውጪ ያሉ ተቃዋሚ ፓርቲዎች 173 የተወካዮች ምክር ቤት መቀመጫዎችን ሲያሸንፉ ቅንጅት ለአንድነትና ለዲሞክራሲ በተወካዮች ምክር ቤት ከአሸነፋቸው 109 መቀጫዎች በተጨማሪ የአዲስ አበባ መስተዳደርን ሙሉ በሙሉ ሊባል በሚችል መጠን አሸነፈ፡፡
ነገር ግን እንዳለመታደል ሆኖ ይህ በብዙ ዓመት ድካምና መሰዋእትነት የተገኘ የትግል ውጤት በጥንቃቄ ተይዞ ዴሞክራሲያዊ ሂደቱን የበለጠ ለማጠናከርና ለማስፋት ጥቅም ላይ መዋል አልቻለም፡፡ የዴሞክራሲ ሂደቱ የበለጠ እንዲጠናከር ከመስራት ይልቅ ገዢው ፓርቲ መንግስታዊ ስልጣኑን አስጠብቆ ለመቀጠል፣ ተቃዋሚው ጎራ ደግሞ መንግስታዊ ስልጣን በማግኘት ላይ ብቻ በማተኮራቸው የተገኘውን ውጤት ሁሉ በዜሮ የሚያባዛ ክስተት ተፈጠረ፡፡ በአንድ በኩል በምርጫው ሂደት የታዩ ያልተገቡ ድርጊቶችን /irregularities/ በተቃዎሙ የተቃዋሚ ፓርቲ አመራሮችና ደጋፊዎች ላይ ከገደብ ያለፈ የግድያና የእስራት እርምጃ በመንግስት በኩል በመወሰዱ፤ በሌላ በኩል ደግሞ 109 የፓርላማ መቀመጫና የአዲስ አበባ መስተዳደርን ያሸነፈው ቅንጅት የአገኘውን ውጤት በአግባቡ ይዞ በሂደት የበለጠ ውጤት ለማግኘት ከመታገል ይልቅ ከመንግስት በታች የሆነ ውጤትን ላለመቀበል በመፈለጉ ፓርላማ ላለመግባትና አዲስ አበባ መስተዳደርን ላለመረከብ ወሰነ፡፡ በዚህ ምክንያት በተፈተረው የፖለቲካ ፍጥጫም ተስፋ ሰጭ የነበረው ሰላማዊ ሂደት በብጥብጥና በግጭት ተጨናገፈ፡፡
ድህረ ምርጫ 97 የአገሪቱ የፖለቲካ ሂደት በብዙ ርቀት ወደኋላ የተቀለበሰበት ወቅት ሆነ፡፡ ገዢው ፓርቲ ኢህአዴግ በምርጫ 97 ወቅት ባየው የተቃዋሚ ፓርቲዎች መጠናከርና የህዝብ የፖለቲካ ተሳትፎ መነሳሳት በመደናገጥ የተቃውሞ እንቅስቃሴ በአገሪቱ ዳግም እንዳያንሰራራ የሚያደርጉ ተግባራትን መፈፀም ጀመረ፡፡ አዲስ አፋኝ ህጎች በማውጣት፤ ሲቪል ማህበራትን፣ ተቃዋሚ ፓርቲዎችንና ምዕራባዊያንን በጠላትነት ፈርጆ የፕሮፓጋንዳ ዘመቻ በማካሄድ፤ የመንግስት ጥቅማ-ጥቅምን መደለያ በማድረግ በሚሊዮን የሚቆጠሩ አድርባይ አባላትን በመመልመል፣ ህዝቡን በአምስት ሰው ሴል አደራጅቶ በከፍተኛ የማስፈራራትና የማዋከብ ተፅእኖ ስር በማዋል የፖለቲካ ምህዳሩን ይበልጥ ጠባብና የማያፈናፍን አደረገው፡፡ 
በሌላ በኩል ቀድሞውንም በድርጅታዊ ጥንካሬው ደካማ የነበረው ተቃዋሚ ኃይል በስርዓቱ ተዕፅኖና በራሱ ውስጣዊ ችግር በፍጥነት መፈረካከስና መዳከም ጀመረ፡፡ ተቃዋሚውን ጎራ ይደግፍ የነበረው ህዝብም የስርዓቱን ተዕፅኖ ተቋቁም ሰላማዊ ትግሉን አጠናክሮ ከመቀጠል ይልቅ ከእንግዲህ ሰላማዊ ትግል ማካሄድ ትርጉም የለውም ወደሚል የተስፋ መቁረጥ ስሜት ገባ፡፡ ከዚያ ክስተት በኋላ በ2002 በአገራችን በተካሄደው ምርጫ አህአዴግ 99.6% በማሸነፍ ወደ አንድ ፓርቲ አምባገነናዊ ስርዓት መሸጋገሩንና የአስተሳሰብ ብዙሃትን ለማስተናገድ የማይችል ፀረ-ዴሞክራሲ ኃይል መሆኑን አረጋገጠ፡፡ 
ኢህአዴግ በዚህ የምርጫ ውጤት ተደናግጦና አፍሮ ሁኔታዎችን ለማሻሻል መሞከር ሲገባውም ይባስ ብሎ የምርጫው ውጤት የአገራችን ዴሞክራሲ ወደ አውራ-ፓርቲ ዴሞክራሲ ማደጉንና መሸጋገሩን ያሳያል በሚል ትርጉም የለሽ ትንታኔ በመመፃደቅ የአገሪቱን አጠቃላይ የፖለቲካ ህይዎት በብቸኝነት ተቆጣጠረው፡፡ በ2002 ምርጫ የተጠቀመበትን ስልት አጠናክሮ በመቀጠልም በ2007 በአገራችን በተካሄደው ምርጫ ይባስ ብሎ 100% አሸነፍኩ አለ፡፡ኢትዮጵያ የበርካታ ብሄር-ብሄረሰቦችና ኃይማኖቶች ብቻ ሳይሆን በተለያዩ ታሪካዊና ወቅታዊ ሁኔታዎች የተፈጠሩ በርካታ የፖለቲካ አመለካከት ቅራኔዎች ያሉባት አገር ብትሆንም ከቀበሌ እስከ ማዕከል ድረስ በአንድ ፓርቲ ብቸኛ ቁጥጥር ውስጥ ወደቀች፡፡ ተቃዋሚዎች በቂ የምክር ቤት መቀመጫ ኖሮአቸው ውሳኔ የሚያስተላልፉበት እድል ኖሮ ባያውቅም ቢያንስ ግን የህብረተሰቡን ብሶትና ጥያቄ በምክር ቤት ውስጥ ለማንሳት የነበራቸው እድልም ተሟጦ ጠፋ፡፡ 
ስርዓቱ አገሪቱ የዴሞክራሲና የመድብለ ፓርቲ አገር ነች በማለት ደረቅና አሰልች ፕሮፓጋንዳውን ማሰራጨት ባያቆምም በተግባር ግን አገሪቱ ከቀበሌ እስከ ፓርላማ ባሉ በሚሊዮን የሚቆጠሩ የምክር ቤት መቀመጫዎች፣ በአገሪቱ የስራ አስፈጻሚ መዋቅርም ሆነ የሕግ ተርጓሚው አካል አንድም የተቃዋሚ ፓርቲ አባል ያልተወከለባት አገር ሆናለች፡፡ ይህ ሁኔታ “ኢትዮጵያ ውስጥ ሰላማዊ ትግልም ሆነ ምርጫ የማያዋጣ ስልት ነው” የሚለውን የጽንፈኛ ፖለቲከኞች አመለካከት የበለጠ በማጠናከር ሕዝቡን የበለጠ ተስፋ ከማስቆረጥም በላይ በአገር ውስጥ በሰላማዊና ህጋዊ መንገድ ትግል ለማድረግ የሚሞክሩትን ተቃዋሚ ፓርቲዎች በአገሪቱ የፖለቲካ ሂደት ሚና የለሽ /irrelevant/ እንዲሆኑ አደረጋቸው፡፡ 
ይህ ሁኔታ የአክራሪነትና የጽንፈኝነት ፖለቲካ በአገራችን የበለጠ እንዲጠናከር፤ ከዚሁ ጋር በተያያዘም አገር ውስጥ በሰላማዊና በሕጋዊ መንገድ እየተጋሉ ካሉት ተቃዋሚ ፓርቲዎች ይልቅ በውጭ ሀገር ሆነው መንግስት በአብዮትና በትጥቅ ትግል እንዲወገድ የሚፈልጉ አክራሪ የፖለቲካ ሀይሎች የበለጠ እንዲጠናከሩና የሕዝቡን ትኩረት እንዲስቡ አድርጓል፡፡ ዛሬ አገራችንን ክፉኛ እየናጣት የሚገኘው የፖለቲካ ቀውስም ከዚህ የኃይል አሰላለፍ ለውጥ ጋር ተያይዞ የመጣ ክስተት ነው ማለት ይቻላል፡፡ በአሁኑ ወቅት ሕዝቡ ጆሮ ሰጥቶ የሚያደምጠውም ሆነ የትግል አመራር የሚቀበለው ከመንግስትና አገር ውስጥ ካሉ ተቃዋሚዎች ሳይሆን አትላንቲክ ማዶ ከሚገኙ አክራሪ የፖለቲካ ሀይሎች፣ ከፌስ-ቡክ ተዋናኞችና ከአካባቢ የጎበዝ አለቃዎች ሆኗል፡፡ 
ለአለፉት 25 ዓመት ከአፈና ድርጊት እንዲቆጠብና የፖለቲካ ምህዳሩን እንዲያሰፋ በሕዝቡና በተቃዋሚዎች በሰላማዊ መንገድ ሲጠየቅ እንቢታን የመረጠው ገዥው-ፓርቲ “ንገስ ቢሉት ካልተዋጋሁ አለ” እንደሚባለው ዛሬ በህዝብ አመጽና ብጥብጥ ተገዶ የአስቸኳይ ጊዜ አዋጅ ለማወጅና ጊዜ ለመግዛትም ይሁን ከልቡ አምኖበት አንዳንድ የህዝብ ጥያቄዎችን እቀበላለው በማለት ሲግደረደር እያየነው ነው፡፡  የወቅቱ የሕዝብ ትግል ትክክለኛ መነሻ ምክንያት ከሥርአቱ የተሳሳታ ፖሊሲ፣ የመፈጸም ብቃት ማነስ፣ ፀረ-ዴሞክራሲና ትምክህተኛ አመለካከትና ድርጊት የመነጨ ቢሆንም ትግሉ ግልጽ ራእይና አመለካከት ባለው የፖለቲካ ፓርቲ ሳይሆን በስሜት፣ በጥላቻና በአሉባልታ እየተመራ የሚገኘው በዋናነት የፖለቲካ ምህዳሩ እየጠበበ ብቻ ሳይሆን እየተዳፈነ በመምጣቱና የአስተሳሰብ ብዙሃነት በአገሪቱ ቦታ በማጣቱ ነው፡፡ 
ለዚህ ክስተት መፈጠር ዋናው ተጠያቂ አምባገነናዊው የኢህአዴግ መንግስት ቢሆንም ይህንን ክስተት በተገቢው ጊዜና ሁኔታ በሰላማዊና ህጋዊ መንገድ ታግለው ለመቀየር ያልቻሉት ተቃዋሚ ፓርቲዎችና ደጋፊያቸው የሆነው ሕዝብም የየራሳቸው የተጠያቂነት ድርሻ አላቸው፡፡ በአጠቃላይ ያለፈው 25 ዓመት የፖለቲካ ሂደት በግልጽ የሚያሳየው በሽግግር መንግስቱ ወቅት ተስፋ ሰጪ ሆኖ የተጀመረው የዲሞክራሲ ስርአት ግንባታ ሂደት በብዙ ፈተናዎች ሲወድቅና ሲነሳ ቆይቶ ካለፈው የ2007ዓ.ም ምርጫ በኋላ ግን እንደ ሌለ ሊቆጠር በሚችል መጠን  የከሸፈ መሆኑን ነው፡፡  


2. የገዥው ፓርቲ ጥናካሬና ድክመት በአገራችን የዴሞክራሲ ሂደት 
የኢህአዴግ አመራር ከ1960ዎቹ የተማሪዎች እንቅስቃሴ ጀምሮ በግራ ፖለቲካ ማለትም በማርክሲዝም ሊኒኒዝም ባህል ተኮትኩቶ ያደገ፣ ብሄርተኝነትን የትግል መነሻው አድርጎ ጫካ የገባና ለ17 ዓመታት በሽምቅ ተዋጊነት ታግሎ ለፖለቲካ ስልጣን የበቃ ኃይል ነው፡፡ የዚህ የፖለቲካ ሀይል ድክመትም ሆነ ጥንካሬ በዋናነት የሚመነጨውም ከዚህ ታሪካዊ ማንነቱ ጋር በተያያዘ ነው፡፡ ኢህአዴግን በመመስረትና በመምራት ረገድ ትልቁን ሚና የተጫወተውም ህውሃት በመሆኑ በኢህአዴግ ዙሪያ የምናያቸውን ጥንካሬዎችና ድክመቶች ከህውሃት ማንነትና ታሪክ ጋር ነጣጥሎ ለማየት መሞከርም አስቸጋሪ ይሆናል፡፡ 
ከጥንካሬው ብንጀምር- ኢህአዴግ በማርክሲዝም ሌኒኒዝም ርዕዮት ተኮትኩቶ ያደገና በመራራ የሽምቅ ውጊያ ሂደት ውስጥ የኖረ ድርጅት ከመሆኑ ጋር በተያያዘ እስካሁን በአገራችን ካዬናቸው የፖለቲካ ሀይሎች በብዙ ርቀት የተሻለ ድርጅታዊ ዲስፕሊንና ጥንካሬ ያሳየ ድርጅት ነው፡፡ አሁን አሁን ይህ ድርጅታዊ ጥንካሬውና ዲስፕሊኑ እየተሸረሸረ ቢመጣም የሚታገልለትን አላማና ስትራቴጂ በግልፅ  በማስቀመጥ፣ የአመነበትን አላማና ስትራቴጂ ወደ አባላቱና ደጋፊዎቹ ለማስረጽ በሚያሳየው ትጋት፤ ህዝብን በዙሪያው ለማሰባሰብና ለማደራጀት በሚያደርገው ጥረት፣ አታካች ውስጣዊ ውይይትና ግምገማ በማካሄድ ራሱን ለማረም በሚያደርገው ሙከራ፤ በአባላቱ መካከል በሚፈጥረው ጓዳዊ ስሜትና በአመራሩ ላይ ባለው ጠንካራ ዕምነት፣ የደጋፊዎቹንና የተቀናቃኞቹን የሀይል አሰላለፍ ተንትኖ ለማወቅ በሚያደርገው ጥረትና ከሁሉም በላይ የያዘውን ዓላማ ለማሳካት ጊዜውንና ጉልበቱን ብቻ ሳይሆን ሕይወትን ጭምር መስዋዕት ለማድረግ ባለው ዝግጁነት ከፍተኛ ጥንካሬ የነበረው ድርጅት ነው፡፡ ኢህአዴግ ከሱ ቀድመው ከተመሰረቱትም ሆነ እሱ በተመሰረተበት ወቅት ወደ ትግል ከገቡት በርካታ ድርጅቶች በተለዬ ትግሉን በአሸናፊነት ለመወጣት የበቃውም በዋናነት በነበረው ዲስፕሊንና ድርጅታዊ ጥንካሬ ነው ማለት ይቻላል፡፡ 
ይህ ድርጅታዊ ጥንካሬና ዲስፕሊን በዋናነት በትጥቅ ትግሉ ወቅት፣ በተወሰነ ደረጃ ደግሞ በሽግግር መንግስቱ ወቅትና ከሽግግሩ በኋላ በነበሩ የተወሰኑ ዓመታት አብሮት የዘለቀ ቢሆንም በመንግስት ስልጣን ላይ ያለገደብ ሲቆይና ከኢኮኖሚ ጥቅም ጋር በተያያዘ የአባላቱ የግለኝነት አመለካከት እያደገ ሲመጣ ግን ድርጅታዊ ጥንካሬውና ዲስፕሊኑ በከፍተኛ ፍጥነት እያሽቆለቆለ መጥቷል፡፡ ይህም ሆነ ባለፉት አስራ ሶስት ዓመታት በአገሪቱ ተከታታይ የኢኮኖሚ ዕድገት ለማምጣትና መሰረተ-ልማትን ለማስፋፋት ያሳየው ትጋት እጅግ ከፍተኛ ጥንካሬ የታየት ነበር ማለት ይቻላል፡፡ አገሪቱን ከውጭ ኃይሎች፣ በተለይም ከሽብርተኝነት ጥቃት የመከላከል አቅሙም በሚያስገርም ሁኔታ እጅግ ጠንካራ ነው፡፡   
የኢህአዴግ ድርጅታዊ ጥንካሬና ዲስፕሊን ከታሪካዊ ማንነቱ ጋር የተቆራኘ የመሆኑን ያህል ከፖለቲካ አስተሳሰብና ባህል አንፃር ያሉበት ድክምቶችም በተመሳሳይ ሁኔታ ከታሪካዊ ማንነቱ ጋር ተያይዘው የመጡ ናቸው፡፡ የኢህአዴግ የአስተሳሰብና የፖለቲካ ባህል ድክመቶች በዋናት ከሁለት አቅጣጫ የሚመነጩ ናቸው ማለት ይቻላል፡፡ 
የመጀመሪያው- ኢህአዴግ በግራ ፖለቲካ አስተሳሰብና በሽምቅ ውጊያ ተኮትኩቶ ያደገ ድርጅት በመሆኑ ዴሞክራሲያዊ ባህል የሌለው አምባገነናዊ ድርጅት ነው፡፡ ኢህአዴግ ህዝብን በማዳመጥና በማሳተፍ ሳይሆን የራሱን አመለካከት በህዝብ ላይ በተጽዕኖ በማስረጽ፣ ከሌሎች የፖለቲካ ሀይሎች ጋር በመደራደርና በመቻቻል ሳይሆን ሌሎችን ሙሉ በሙሉ በመቆጣጠርና በማጥፋት እራሱን ብቸኛ አማራጭና የበላይ ለማድረግ የሚጥር አምባገነናዊ ድርጅት ነው፡፡ ኢህአዴግ በዜጎች መካከል የሚኖር የአስተሳሰብ ልዩነት ተፈጥሯዊ መሆኑን በመካድ ከሱ ውጭ ያሉትን አመለካከቶች ሁሉ ስህተት አድርጎ የሚያይ፤ እሱን የሚቃወሙትን ሀይሎች ሁሉ ተቀናቃኝ ሳይሆን ጠላት አድርጎ የሚፈርጅ ፀረ-ዲሞክራሲ የሆነ ድርጅት ነው፡፡ የተሻለ አስተሳሰብ አለን የሚሉ አንዳንድ የኢህአዴግ ባለስልጣናት በድፍረት ሲናገሩ እንደምንሰማውም የተቃዋሚ ፓርቲዎችን መኖር የሚፈልጉት ስህተታቸውን የማረሚያና የመጠናከሪያ መስታዎት ሆነው እንዲያገለግሏቸው ነው እንጂ የፖለቲካ ስልጣን ተፎካካሪዎች እንዲሆኑ አይደለም፡፡ 
ኢህአዴግ ስልጣን የያዘበት ዘመን የቀዝቃዛው አለም ጦርነት በምዕራቡ አለም አሸናፊነት የተጠናቀቀበት ወቅት ስለነበርና ዴሞክራሲንና የብዙሃን-ፓርቲ ስርአትን እየተቃወሙ መንግስት መሆን የማያዋጣበት ወቅት ስለነበር እንጂ ኢህአዴግ 25 ዓመት ሙሉ ካራመደው ተግባሩ በርግጠኝነት እንደተረዳነው ከቶውንም ለኢትዮጵያ ህዝብ በአሁኑ ወቅት ዴሞክራሲም ሆነ መድብለ-ፓርቲ ስርአት ይገባዋል ብሎ አያምንም፡፡ ኢህአዴግ የኢትዮጵያ ህዝብ መካከለኛ ገቢ ያለው ህዝብ ሆኖ ኢኮኖሚያዊ ችግሩን እስከሚፈታ ድረስ ለመጭዎቹ 20 እና 30 ዓመታት ያለ ምንም ሂደቱን ሊያደናቅፍ የሚችል የፖለቲካ ግርግር በልማታዊ መንግስት ብቸኛ የበላይነት መመራት  አለበት የሚል ቻይናዊ አመለካከት ያለው ድርጅት ነው፡፡ በአገሪቱ ልማትና ኢኮኖሚያዊ እድገት ካመጣሁም የፖለቲካ መብትን ለረጅም ጊዜ ደፍቄ መቆየት እችላለው ብሎ የሚያምን ነው፡፡ ኢህአዴጎች ለህዝቡ በይፋ ባይነግሩትም በውስጣቸው ሲማማሩ የሚውሉት ግን ስለዚህ ቻይናዊ አመለካት ነው፡፡ 
ከፍ ሲል ከሽግግር መንግስቱ ጀምሮ እስከ ቅርቡ የ2007 አገራዊ ምርጫ ድረስ በተለያዩ ተጽእኖዎችና የአፈና ድርጊቶች ተቃዋሚዎቹንና ተቃዋሚ አስተሳሰብን በማዳከምና በማጥፋት የአገሪቱን የፖለቲካ ህይወት ሙሉ በሙሉ በብቸኝነት የተቆጣጠረው በሌላ ምክንያት ሳይሆን ኢህአዴግ መሰረታዊ የሆነ /fundamentally/ ፀረ-ዴሞክራሲ አስተሳሰብ ያለው ድርጅት በመሆኑ ነው፡፡ ኢህአዴግ ለ25 ዓመታት እያካሄደ ባለው አታካችና አሰልቺ ፕሮፖጋንዳ ዴሞክራሲያዊ ባህሪ ያለው ድርጅት መስሎ ለመቅረብ ቢሞክርም በተግባር አገሪቱን እየገዛት ያለው ግን በዴሞክራሲያዊ አስተሳሰብ ሳይሆን በግራ ፖለቲካና የሽምቅ ውጊያ አስተሳሰብ /mind-set/ ነው፡፡ በግራ ፖለቲካ ባህል ያደገ ከመሆኑ ጋር በተያያዘ የሚያራምደው ደረቅና አሰልች የፕሮፓጋንዳ ስልቱም ከህዝብ ጋር እንዲራራቅ ያደረገው ዋና የድክመቱ መገለጫ የሆነ በሃሪው ነው፡፡
ሁለተኛው የኢህአዴግ ድክመት የሚመነጨው የኢትዮጵያን የፖለቲካ ችግሮች በመረዳትና በመተንተን ረገድ ካለው ጠባብ አመለካከት ነው፡፡ የኢህአዴግ መስራችና የአስተሳሰብ መሪ የነበረው ህውሃት ከሁሉም በላይ በኢትዮጵያ ያለው ቀዳሚና አንገብጋቢ የፖለቲካ ችግር የብሄር ጥያቄ ነው ብሎ በማመን ትግራይን ነጻ ለማውጣት ወደ ትግል የገባ ድርጅት ነው፡፡ ይህ ድርጅት በታሪክ አጋጣሚ ኢህአዴግን መስርቶ የኢትዮጵያ መንግስት ለመሆን ሲበቃ ለትግል መነሻ የሆነውን አካባቢያዊ አስተሳሰቡን ከአገራዊ አስተሳሰብ ጋር በአግባቡ ማጣጣም ሲገባው የራሱን አመለካከት በአገርና በህዝብ ላይ ለመጫን በመሞከሩ አገሪቱ በሂደት ከመረጋጋት ይልቅ ከአንድ ግጭት ወደ ሌላ ግጭት በመሸጋገር ዛሬ ላይ ወደ ምትገኝበት አጣብቂኝ ልትገባ ችላለች፡፡ 
ከፍ ሲል ከሽግግር መንግስቱ ወቅት ጀምሮ የተሰሩትን ስህተቶች ለማዬት እንደተሞከረው ህውሃት ወይም ኢህአዴግ አስተሳሰብን መሰረት ያደረገ ህብረ-ብሄራዊ የፖለቲካ ፓርቲ አደረጃጀት እንዲዳከምና ብሄርን መሰረት ያደረገ አደረጃጀት በአገሪቱ እንዲጠናከር ያደረገው፤ በአገሪቱ ህገ- መንግስት ዜጎች ሳይሆኑ ብሄር-ብሄረሰቦች በቡድን የአገሪቱ ባለቤቶች እንዲሆኑ በማድረግም የራሱን አመለካከት ህገ-መንግስታዊ ድንጋጌ እንዲሆን ያደረገው፤ ይህንን ህገ-መንግስታዊ ድንጋጌም በዋናነት ቋንቋን መሰረት ባደረገው የፌዴራል አደረጃጀት መዋቅራዊ እንዲሆን ያደረገው፣ ወደ ትጥቅ ትግል እንዲገባ ምክንያት የሆነውን አንድን ብሄር ነጻ የማውጣት ጥያቄም በአንቀጽ 39 አማካኝነት ሕገ-መንግስታዊ ዋስትና እንዲያገኝ ያደረገው እነዚህ ጥያቄዎች በርግጥም የሁሉም የአገሪቱ ሕዝብ ጥያቄዎች ሆነው ሳይሆን ህውሃትና አጋሮቹ የራሳቸውን አመለካከት በሌላው ላይ ለመጫን በነበራቸው ፍላጎት ነው፡፡ ኢህአዴግ ህገ-መንግስቱን የሁሉም ህዝቦች የመግባቢያ ሰነድ ሳይሆን የአሸናፊዎች ሰነድ በማድረግ የኢትዮጵያ አንድነትና ኢትዮጵያዊ ማንነት ዋስትና እንዲያጡ ከማድረጉም በተጨማሪ ህገ-መንግስቱ የማንነት ጥያቄያችንን መልሷል ብለው የሚያምኑ ህዝቦችም መብታቸው በፓርቲ ማዕከላዊነት ተጠልፎ እንዳይከበር በማድረግና ሕገ-መንግስታዊነት በአገሪቱ እንዳይኖር በማድረግ የስርአቱ አጋር ሳይሆን በሂደት የስርአቱ ባላንጣ እንዲሆኑ አድርጓቸዋል፡፡ 
ኢህአዴግ ህገ-መንግስቱንና መንግስታዊ ስርዓቱን የአንድ ወገን አስተሳሰብ መገለጫ በማድረግ ባራመደው የፖሊሲ ስህተትና በአፈጻጸም ችግር ምክንያት በአገሪቱ ህገ-መንግስታዊነት እንዳይኖር በማድረጉ አገሪቱ ከፍተኛ ቅራኔ ውስጥ እንድትገባና በወቅቱ አደገኛ የፖለቲካ አጣብቂኝ ውስጥ እንድትወድቅ አድርጓታል፡፡ በአሁኑ ወቅት በአማራ ክልልና በከተሞች  አካባቢ የሚታየው የተቃውሞ እንቅስቃሴ በተለያዩ ጊዜያዊ ምክንያቶች የተቀባባ ቢሆንም በዋናነት ግን ስርአቱን የጋራ ስርዓት አድርጎ ከመጀመሪያው ካለመቀበል ጋር ተያይዞ የመጣ ተቃውሞ ነው፡፡ በኦሮሚያና በአንዳንድ የዳር አገር አካባቢዎች የምናየው የተቃውሞ እንቅስቃሴ ደግሞ በዋናነት በህገ-መንግስቱ ዕውቅና ያገኙ መብቶች በአግባቡ ተግባር ላይ ካለመዋላቸውና ህገ-መንግስታዊ ስርዓት ካለመኖሩ የመነጨ ነው፡፡
በአጭሩ ኢህአዴግን ለዚህ ሁሉ ድክመት ተጋላጭ ያደረገው ዋናው ምክንያት የስልጣን የበላይነቱን ያለአግባብ አስጠብቆ ለመቀጠል ሲል ሆን ብሎ የፖለቲካ ሙስና ውስጥ የተዘፈቀ ድርጅት መሆኑ ነው፡፡ የኢህአዴግ የፖለቲካ ሙስናም- ምርጫን በማጭበርበር፣ ሕዝብ ያላመነበትንና ያልመከረበትን ሕግና ፖሊሲ በላዩ ላይ በመጫን፣ የተቃውሞ አስተሳሰብ ባላቸው ድርጅቶችና ግለሰቦች ላይ የአፈና ድርጊት በመፈጸም፣ ነጻና ገለልተኛ የሕዝብ ተቋማትን እያፈረሱ በጥገኛና አድሏዊ ተቋማት በመተካት፣ የመንግስትን ተቋማትና ሃብት ለፓርቲ ጥቅም በማዋል፤ ዜጎች በቀጥታም ሆነ በተዘዋዋሪ ከመንግስት የሚገኝን ስራና ጥቅም ለማግኘት ሲሉ የፓርቲ አባልና ደጋፊ እንዲሆኑ በማስገደድ፣ የመንግስት መገናኛ ብዙሃንን እራስን ለማወደስና ሌሎችን ያለ አግባብ ለማጥላላት በመጠቀም፣ ከህግ ውጭ የፓርቲ የንግድ ድርጅቶን እያቋቋሙ የግሉን ክፍለ ኢኮኖሚ በማዳከም፣ የገዥውን ፓርቲ ህልውና እስካልተቀናቀኑ ድረስ የመንግስት ሹማምንት በህዝብ ላይ የሚፈጽሙትን በደል በዝምታ በማለፍ ወዘተ… የሚገለፅ ነው፡፡ እነዚህ ሁሉ ለአለፉት 25 ዓመታት በዚህ አገር በጠራራ ፀሐይ ሲፈፀሙ የኖሩ የፖለቲካ ሙስናዎች ናቸው፡፡ 
3. የተቃዋሚው ጎራ ጥንካሬና ድክመት በአገራችን የዴሞክራሲ ሂደት
ተቃዋሚው ጎራ በፕሮግራም ይዘት፣ በአደረጃጀት ቅርጽም ሆነ በትግል ስልት የተለያዩ ፓርቲዎችን በውስጡ የያዘ ስለሆነ እንደ አንድ ኃይል ወስዶ መገምገም ያስቸግራል፡፡ ስለሆነም አንዳንድ የተለዩ ጉዳዮችን ብቻ በተናጠል በመጥቀስ በዋናነት ግን የተቃዋሚዎች የጋራ ባህሪያትና መገለጫ በሆኑ ጉዳዮች ላይ በማተኮር ጥንካሬና ድክመታቸውን ለመገምገም እሞክራለሁ፡፡ 
በቅድሚያ ከጥንካሬአቸው ብንነሳ- ኮረንቲና ፖለቲካን አንድ አድርጎ በማዬት በፖለቲካ ፓርቲ ዙሪያ ተደራጅቶ የመታገል ባህል በሌለው ህዝብና ተቃዋሚነትን በጠላትነት ፈርጆ የአፈና ድርጊት በሚፈፅሞ ስርዓት ውስጥ ሆነው ስርዓቱን በህጋዊና በሰላማዊ መንገድ እየታገሉ የሚገኙ ተቃዋሚ ፓርቲዎች በአገራችን መኖራቸው በራሱ እንደ አንድ ጥንካሬ ሊቆጠር የሚችል ነው፡፡ ስርዓቱ 100% ምርጫን አሸንፌአለሁ በማለት ለተቃዋሚ አስተሣሠብ ምንም ዓይነት ቦታ እንደሌለው ባሳየበት በአሁኑ ወቅትም ተቃዋሚዎች ተስፋ ሳይቆርጡ በተዳከመ ሁኔታም ቢሆን በሰላማዊና ህጋዊ መንገድ ትግላቸውን መቀጠላቸው የጥናካሬ መገለጫ ተደርጎ ሊታይ ይችላል፡፡
ከትግል ስልት አንፃርም “በጦርነት የመጣን በጦርነት” የሚለውን የገነገነ አስተሣሠብ ሰብረው፣ አምባገነኑ ስርዓትና ተጨቋኙ ህዝብ በአለበት አገር ውስጥ ሆነው ሰላማዊና ህጋዊ ትግልን እንደ ብቸኛ ስልት ቆጥረው የሚታገሉ ፓርቲዎች መኖራቸው የአገሩ የፖለቲካ ባህል እንዲቀየር ቢያንስ እርሾ ሆኖ ሊያገለግል የሚችል ጥንካሬ ነው፡፡ ከዚህም በተጨማሪ አንዳንድ ፓርቲዎች በሂደት ከጭፍን ተቃውምና ድጋፍ አቀራረብ ወጥተው በምክኒያት ወደ መቃወምና ወደ መደገፍ የሰለጠና የፖለቲካ አቀራረብ መምጣታቸው እንደ አንድ አዲስ የፖለቲካ ባህል ለመፍጠር የሚያስችል በጎ ጅምር ተደርጎ ሊታይ የሚችል ነው፡፡
ከፖለቲካ ፕሮግራም አንፃር አብዛኛዎቹ ራሳቸውን በብሄር ያደራጁ ተቃዋሚ ፖርቲዎች ከገዥው ፓርቲ የሚለዩት በዋናነት በፕሮግራም ይዘት ሳይሆን በአፈፃፀም ጉዳይ ቢሆንም የተወሰኑት ህብረ-ብሄራዊ አደረጃጀት ያላቸው ፓርቲዎች ግን በሂደት የቡድንና የግለሰብ መብትን፣ የብሄር-ብሄረሰቦች መብት መከበርንና የአገር አንድነት አጀንዳን በሚዛናዊነት ለማጣጣም መሞከራቸው እንደ ጥንካሬ ሊታይ የሚችል ነው፡፡
የተቃዋሚ ፓርዎችን ደካማ ጎን ለማየት ስንምከር- መሰረታዊ ድክመታቸው የሚመነጨው በዋናነት ከሶስት አቅጣጫ ነው ማለት ይቻላል፡፡ አንደኛ- የህዝቡንና የአገሪቱን ነባራዊ ሁኔታ በአግባቡ ያገናዘበ ጥራት ያለው አማራጭ ሃሣብ ተንትኖ ካለማቅረብ፤ ሁለተኛ- ከተሳሳተ የትግል ስልትና አቀራረብ፤ ሶስተኛ- ጠንካራ ድርጅት ለመፍጠር የሚያስችል ሁለንተናዊ መስዋዕትነት ለመክፈል ዝግጁ ካለመሆን የሚመነጭ ነው፡፡
ብዙዎቹ ፓርቲዎች ጥራት ያለውና ዝርዝር የሆነ አማራጭ ሃሣብ አቅርበው ገዥውን ፓርቲ በሃሣብ በልጠው በመገኘት የህዝብን ድጋፍ ለማግኘት መጣር ሲገባቸው አብዛኛውን ጊዜያቸውን የሚያጠፉት ገዥውን ፓርቲ በማጥላላትና በማውገዝ ሲሆን ይታያል፡፡ ገዢው ፓርቲ የሰራውን በጎና መጥፎ ነገር በአግባቡ ለይቶ ምክኒያታዊ ትችት ከማቅረብ ይልቅ ህዝቡ በገሃድ የሚያየውን በጎ ነገር ሁሉ እንደሌለ በመካድ መተቸትን ይመርጣሉ፡፡ ይህ የተቃዋሚዎች ድክመትም ገዥው ፓርቲ ተቃዋሚዎች አማራጭ ሃሣብ የሌላቸውና ጭፍን ጥላቻ የሚያራምዱ ናቸው በማለት የሚያቀርበውን ትችት በተወሰነ ደረጃ ምክንያታዊ ትችት አድርጎታል፡፡ 
ከፖለቲካ ባህል ጋር የተያያዘውን ድክመት ለማዬት ከምከርንም አብዛኛዎቹ የተቃዋሚ አመራሮች (ከኢዴፓና ከሰማያዊ ፓርቲ በስተቀር) በግራ ፖለቲካ አስተሣሠብ ተኮትኩቶ ባደገው የ1960ዎቹ ትውልድ አባላት የሚመሩ በመሆኑ ፀረ-ዲሞክራሲ አመለካከት የተጠናዎታቸው ናቸው፡፡ ስለ ዴሞክራሲና ስለ መቻቻል ሲያዎሩ ቢውሉም አብዛኛዎቹ ተቃዋሚ ፓርቲዎች ግን በውስጣቸው የመወያየትና የመደማመጥ ዲሞክራሲያዊ ባህል የሌላቸው ናቸው፡፡ እነሱም እንደ ኢህአዴግ የሚቃዎማቸውን ኃይል ሁሉ በጠላትነት የሚፈርጁና ተቃዋሚ አስተሣሠብን በውይይትና በክርክር ሳይሆን በስም ማጥፋትና በአሉባልታ ዘመቻ ለማጥፋት የሚሞክሩ ናቸው፡፡ 
ለኢህአዴግ ተገቢውን አክብሮትና እውቅና በመስጠት ሃሣቡን በሰለጠነ መንገድ ታግሎ ከማሸነፍ ይልቅ ኢህአዴግ በህዝብ ዘንድ አገርን ለማፍረስ እንደመጣ የውጭ ወራሪ ኃይል ተደርጎ እንዲታይ የማድረግን ስልት ይጠቀማሉ፡፡ ይህንን በሽግግር መንግስቱ ወቅት የተጀመረ ከገደብ ያለፈ ፍረጃ በድፍረት ማስተካከል ባለመቻላቸውም ኢህአዴግን በተመለከተ የሚያራምዱት አቋም እስካሁን ድረስ ምክንያታዊ እንዳይሆን እንቅፋት ሆኖባቸዋል፡፡ ኢህአዴግን ብቻም ሳይሆን ከእነሱ አቋምና አመለካከት ውጭ የሆነ ሃሣብ የሚያራምድን ሌላ ተቃዋሚ ፓርቲንም ሆነ በራሣቸው የፓርቲ አባላት መካከል የሚፈጠርን የሃሣብ ልዩነትም ተገቢ አክብሮትና እውቅና በመስጠት በሰለጠነ ክርክርና ውይይት ለማሸነፍ ሳይሆን በአፍራሽነትና በሰርጎ-ገብነት በመፈረጅ በሴራና በአድማ ለማጥፋት ይሞክራሉ፡፡ በዚህ የተሳሳተ ስልታቸው ምክኒያትም ተቃዋሚዎች በመካከላቸውና በውስጣቸው የሃሳብ ልዩነት በተፈጠረ ቁጥር ወደ ከፍተኛ ቅራኔና የመበታተን አደጋ ውስጥ ሲገቡ ይታያሉ፡፡ ተቃዋሚዎች ጠንካራ ህብረትና ውህደት እንዳይፈጥሩም ሆነ በተናጠል ተጠናክረው እናዳይዎጡ ያደርጋቸው አንዱ ምክኒያት ይህ ልዩነትን በሰለጠነ የውይይትና ክርክር ባህል መፍታት ያለመቻላቸው ድክመት ነው፡፡
ከሁሉም ባለይ የተቃዋሚ ፖርቲዎች ድክመት የሚመነጨው ኢህአዴግን ታግሎ ለማሸነፍ የሚያስችል ጠንካራ ድርጅታዊ መዋቅር መፍጠር ካለመቻላቸው ነው፡፡ አብዛኛዎቹ የአገራችን ተቃዋሚ ፓርቲዎች በእወደድ-ባይነት ባህሪ የህዝቡን ጊዜያዊ ስሜትና ፍላጎት እየተከተሉ አቋም የሚወስዱ እንጂ ከህዝቡ አንድ እርምጃ ቀድሞ በመገኘት ህዝቡን አቅጣጫ አስይዞ በብስለት መምራት የሚችል ጠንካራ አመራር ገና አልፈጠሩም፡፡ እንዲያውም አንዳንዶቹ ተቃዋሚ ፓርቲዎች የፓርቲ መተዳደሪያ ደንብና ስነ-ምግባርን ተከትሎ በሚሰራ አመራር አካል ሳይሆን የሳምሶናይት ቢሮ ይዞ በሚዞር ግለሰብ ወይም ጥቂት ግለሰቦች የሚመሩ ናቸው፡፡ 
አብዛኛዎቹ በተቃዋሚው ጎራ ዙሪያ የተሰባሰቡት አባላትም ምሬትና ብሶት ያሰባሰባቸው እንጂ በጊዜያቸው፣ በጉልበታቸው፣ በገንዘባቸው፣ በዕውቀታቸውና በህይዎታቸው ጭምር የሚፈለገውን መስዋዕትነት ሁሉ ከፍለው ድርጅታዊ ጥንካሬን ለመፍጠር የሚያስችል ብቃት ያላቸው አይደሉም፡፡ ለብዙዎቹ የፓርቲ አመራር አባላትም የፖለቲካው ስራ ከመደበኛ ስራቸውና ከማህበራዊ ጉዳያቸው ጊዜ ተርፎ ሲገኝ ብቻ የሚሰራ የትርፍ ጊዜ ማሳለፊያ ነው፡፡  አንዳንዶቹ ፓርቲዎች ከአግባብ በላይ ፅንፈኛ አቋም ሆን ብለው ሲያራምዱ የምናያቸውም ያለባቸውን የፋይናንስ ችግር ለመፍታት ሲሎ በውጭ አገር የሚገኙ አክራሪ የፖለቲካ ኃይሎች ጥገኛ በመሆን ነፃነታቸውን አሳልፈው የሰጡ በመሆናቸው ነው፡፡ 
ከትግል ስልት አኳያም አንዳንዶቹ ተቃዋሚ ፓርቲዎች ሰላማዊ ትግልን እንደ አንድ አማራጭ ስልት ብቻ ሳይሆን እንደ አንድ ለአገሪቱ የፖለቲካ ስርአት ግንባታ መድህን የሆነ አላማ ከሙሉ ልባቸው ተቀብለው እያካሄዱት አይደለም፡፡ አመቺ ሁኔታ ሲያገኙ ወደ ህገ-ወጥና የሃይል አማራጭ የመግባት አዝማሚያ የሚያሳዩ ከመሆኑም በላይ ከህጋዊና ሰላማዊ አማራጭ ውጭ የሚካሄድን የአብዮትና የትጥቅ ትግል ስልት በግልጽ ለመቃወምና ለማውገዝ ሲደፍሩ አይታይም፡፡ ይህ አይነቱ ወላዋይ አቋማቸው አንዳንድ ጊዜ በስርአቱ የውንጀላ ወጥመድ ውስጥ እንዲወድቁና ህዝቡም ሰላማዊ ትግሉን ብቸኛ የትግል ስልት አድርጎ በመቀበል ባህሎ አድርጎ እንዳይጠቀምበት አሉታዊ ሚና ይጫወታሉ፡፡ 
በእነዚህ ድክመቶች ምክኒያት የመንግስት ስልጣንን ተረክቦ አገርን በብቃት ማስተዳደር ይቅርና ከገዥው ፓርቲ የሚቃጣበትን ጥቃት በአግባቡ ተቋቁሞ የራሱን ህልውና አስጠብቆ መቀጠልም ሆነ የህዝቡን ትግል አቅጣጫ አስይዞ ሊመራ የሚችል አንድም ጠንካራ ተቃዋሚ ድርጅት እስካሁን በአገራችን አልተፈጠረም፡፡ አህኢዴግ ለአለፉት 25 ዓመታት እንቀጥቅጦ የገዛንም ሆነ በአሁኑ ወቅት ህዝቡ ያለ ድርጅታዊ አመራር በተበታተነና ባልተደራጀ ሁኔታ በመንግስት ላይ ለማመፅ የተገደደው ያለምክንያት ሳይሆን በድርጅታዊ ጥንካሬው ህዝብ የሚተማመንበትና አምኖ የተቀበለው አንድም ፓርቲ ባለመኖሩ ነው፡፡ ነገር ግን ተቃዋሚ ፓርቲዎች ሁልጊዜም ለእነዚህ ድክመቶቻቸው ብቸኛ ተጠያቂ የሚያደርጉት የገዢውን ፓርቲ ተጽእኖ ቢሆንም ዋናው ድክመታቸው ከገዥው ፓርቲ የሚመጣውን ተፅዕኖና አፈና ተቋቁሞ ለአሸናፊትና መብቃት አለመቻል መሆኑን ግን እስካሁን ሊረዱት የቻሉ አይመስልም፡፡ 
በአጠቃላይም በአንድ በኩል በገዥው ፓርቲ ፀረ-ዴሞክራሲ ድርጊት፣ በሌላ በኩል ደግሞ በራሳቸው ውስጣዊ ድክመት ተቃዋሚ ፓርቲዎች ተጠናክረው መውጣት ባለመቻላቸው የወቅቱ የሕዝባችን ትግል ከፍተኛ የድርጅት የአመራር ክፍተት ሊፈጠርበት ችሏል፡፡ የወቅቱ የሕዝብ የተቃውሞ እንቅስቃሴ እንደ አንድ ጥሩ የለውጥ አጋጣሚ ሳይሆን እንደ አደጋ በስጋት እንዲታይ ያደረውም በአገር ውስጥ የሚገኙ ተቀዋሚ ፓርቲዎች የሕዝቡን ትግል በመምራት ረገድ የወረቀት መግለጫ ከማውጣት ያለፈ ሚና የሌላቸው /Irrelevant/ ሀይሎች የመሆናቸው እውነታ ነው፡፡ 
የወቅቱ የሕዝብ ትግል- ከአትላንቲክ ማዶ በሚገኙ ጽንፈኛ አቋም ባላቸው የፖለቲካ ሀይሎች፣ ብጥብጥና ጥላቻን ሲያራግቡ በሚውሉ ማህበራዊ ሚዲያዎችና በአካባቢ የጎበዝ አለቃዎች እየተመራ ያለው ሕዝቡ አገር ውስጥ ባሉ ፓርቲዎችም ሆነ በሰላማዊና ህጋዊ ሂደቱ ተስፋ በማጣቱ ነው፡፡ ይህ ሁኔታም የስርአት ለውጥ በአገራችን እንዲመጣ፤ ነገርግን ከእንግዲህ በአገራችን ሊመጣ የሚገባው ለውጥ እውነተኛ ዴሞከራሲያዊ ለውጥ እንዲሆን የሚፈልገውን ምክኒያታዊ አስተሳሰብ ያለውን ህዝብ አስቸጋሪ አጣብቂኝ /dilemma/ ውስጥ አስገብቶታል፡፡ ምክኒያታዊ አስተሳሰብ ያለው ሕዝብ ገዥው ፓርቲ ስልጣኑን በሰላማዊና ህጋዊ መንገድ የመልቀቅም ሆነ የማጋራት ፍላጎት እንደሌለው ስለሚያውቅ የህዝቡ ትግል ተጠናክሮ እንዲቀጥል ይፈልጋል፡፡ ነገር ግን የወቅቱ ትግል እየተመራ ያለው የአገርንና የሕዝብን ጥቅም በሚያስቀድም ጠንካራ የፖለቲካ ፓርቲ ሳይሆን በስሜት፣ በምሬትና በጥላቻ በመሆኑ ይህ በድርጅትና በተጠና አላማ ላይ ተመስርቶ የማይካሄድ የሕዝብ ትግል ወደ መንግስት የለሽነትና የርስ-በርስ ጦርነት ሊያስገባን ይችላል የሚል ስጋት ምክንያታዊውን ህዝብ እንቅልፍ ነስቶ እያስጨነቀው ይገኛል፡፡ 
4. የገዥው ፓርቲና የተቃዋሚው ጎራ ሚና በወደፊቱ የአገራችን የዴሞክራሲ ሂደት 
4.1 ከገዢው ፓርቲ ምን ይጠበቃል?
የወቅቱን የአገራችንን ሁኔታ በተመለከተ ገዥው ፓርቲ በአሁኑ ወቅት የያዘው አቋም የችግሩን ትክክለኛ ምንጭ ያልተረዳና የችግሩን ትክክለኛ የመፍትሄ አቅጣጫም ያልያዘ ነው፡፡  የወቅቱ ችግር በዋናነት ከተሳሳቱ የፖሊሲ አቅጣጫዎች፣ ከከፍተኛ የአፈፃፀም ብቃት ማነስ፣ ከፀረ-ዴሞክራሲና የትምክህት አመለካከት የመነጨ መዋቅራዊ /Systemic/ ችግር ቢሆንም ኢህአዴግ ግን የችግሩን ምንጭ ከመጠን በላይ አሳንሶና አኮማትሮ በዋናነት ከሙስናና ከቢሮክራሲያዊ ውጣ ውረድ ጋር የተያያዘ የመልካም አስተዳደር ችግር አድርጐ አቅርቦታል፡፡
የችግሩን መፍትሄ በተመለከተም ኢህአዴግ በራሴ ላይ “ጥልቅ” የተሃድሶ ዘመቻ በማካሄድና እንደገና ተጠናክሬ በመውጣት ችግሩን እራሴው እንደፈጠርኩት እራሴው እፈታዋለሁ እያለ ነው፡፡  ኢህአዴግ በአሁኑ ወቅት በአገራችን የተፈጠረውን ችግር በርግጠኛነት ለመፍታት ከፈለገ በእነዚህ ሁለት መሠረታዊ ነጥቦች ላይ ያለውን አቋም በአግባቡ መርምሮ ማስተካከል አለበት፡፡  
የችግሩ ምንጭ ሙስናና የአፈፃፀም ብቃት ማነስ ብቻ ሳይሆን በዋናነት የፖሊሲ ስህተትና የፀረ-ዴሞክራሲ አመለካከት ጭምር መሆኑን፤ ችግሩን ለመፍታት የሚቻለውም በኢህአዴግ ውስጥ ጥልቅ ተሃድሶ በማድረግ ብቻ ሳይሆን ከሕዝቡና የተለያዩ የሕብረተሰብ ክፍሎችን ከሚወክሉ ተቃዋሚ ፓርቲዎችና ሲቪል ማሕበራት ጋር በጋራ በመምከርና በመተባበር መሆኑን ከልቡ አምኖ መቀበል አለበት፡፡ ኢህአዴግ ከእንግዲህ እስከአሁን በመጣበት መንገድ አገሪቱን በተረጋጋ ሁኔታ እየገዛ ሊቀጥል የሚችልበት ዕድል እየተሟጠጠ መምጣቱን በመገንዘብ ከሌሎች የፖለቲካ ኃይሎች ጋር እየተመካከረ፣ እየተደራደረና እየተባበረ ለመሥራት መወሰን አለበት፡፡ የአገሪቱ ችግሮች ሊፈቱ የሚችሉት በእኔ መንገድ ብቻ ነው ከሚለው የፀረ-ዴሞክራሲና የትምክህተኛነት አመለካከት ተላቆ ሌሎችንም የአገሪቱ ችግሮች የመፍትሄ አካሎች አድርጐ መቀበል አለበት፡፡  መቀበልም ብቻ ሳይሆን እነዚህ ሁኔታዎች እንዲለወጡ የሚያስችል ተጨባጭ እርምጃ በፍጥነትና በግልፅነት መውሰድ አለበት፡፡
በእኔ አመለካከት ኢህአዴግ የወቅቱን የአገሪቱን የፖለቲካ ችግሮች ከልቡ ለመፍታት ከፈለገ ይህንን ፍላጐቱን የሕዝብ እምነትና ሕጋዊነት ባለው መንገድ ለማስፈፀም የሚከተሉትን ሶስት እርምጃዎች በአስቸኳይ መውሰድ አለበት፡፡
አንደኛ - ኢህአዴግ ከልቡ ሊለወጥ ይችላል ወይስ አይችልም? የሚለው ጥያቄ በጥያቄነት  መቀጠሉ እንደተጠበቀ ሆኖ በአሁኑ ወቅት ከልቡ ለመለወጥ ቢወስን እንኳ የሕዝቡን ተቀባይነት በቀላሉ ሊያገኝ አይችልም፡፡  ኢህአዴግ የችግሩን ክብደት በአግባቡ የተረዳው ባይመስልም ለአለፉት 25 ዓመታት ያራመደው የተሳሳተ የፕሮፓጋንዳ ስልት በሕዝብና በመንግሥት መካከል ያለውን ዕምነት በቀላሉ እንዳይጠገን አድርጐ በጣጥሶታል፡፡ መንግሥት ከእንግዲህ ውሽት እና የተጋነነ ፕሮፖጋንዳ በማሰራጨት ብቻ ሳይሆን እውነትም ተናግሮ የማይታመንበት ደረጃ ላይ ደርሷል፡፡ ይህ ሁኔታ ተለውጦ ኢህአዴግ ስለሚሠራውና ስለሚናገረው ነገር በሕዝቡ መታመንና መደመጥ ከፈለገ በቅድሚያ ለአለፉት 25 ዓመታት የተጠቀመበትን የፕሮፖጋንዳ ስልት መቀየርና በፌዴራልና በክልል ደረጃ የተቆጣጠራቸውን መገናኛ ብዙሃን አሠራር መሠረታዊ በሆነ ደረጃ መለወጥ አለበት፡፡ የመገናኛ ብዙሃኑን አሠራር ብቻም ሳይሆን በእነዚህ መገናኛ ብዙሃን ለዓመታት ተሰግስገው በተሳሳተና አሰልቺ በሆነ የፕሮፓጋንዳ ስልት መንግሥትንና ሕዝብን የማራራቅ ሚና ሲጫዎቱ የኖሩትንና የህዝብ አይነ-ጥላ /Allergy/ እየሆኑ የመጡ ካድሬ-ጋዜጠኞችን ጠራርጐ ማስወገድ ይኖርበታል፡፡ ኢህአዴግ እንዲህ ዓይነት ተጨባጭ እርምጃ በመውሰድና ያልተዛባና ያልተጋነነ መረጃ በማቅረብ በቅድሚያ የሕዝቡን እምነት ማግኘት ካልቻለ የወቅቱን የፖለቲካ ቀውስ በዘላቂነት ማረጋጋትም ሆነ ሕዝቡ ቀጥተኛ ተሣታፊ የሚሆንበት የለውጥ ሂደት ውስጥ አገሪቱን ማስገባት አይችልም፡፡
ሁለተኛ-  ኢህአዴግ ከተቃዋሚ ፓርቲዎች ጋር በአስቸኳይ የውይይት፣ የምክክርና የድርድር ሂደት ውስጥ መግባት አለበት፡፡ በዚህ ሂደትም አሁን ለምንገኝበት የፖለቲካ ቀውስ ያበቁን ችግሮች የትኞቹ እንደሆኑ ለይቶ ማስቀመጥና ወደፊት የፖለቲካ ምህዳሩን በሚፈለገው መጠን ለማስፋትና ህዝቡን በምርጫ አማካኝነት እውነተኛ የስልጣን ባለቤት ለማድረግ መሻሻል የሚገባቸው ህጎችና ተቋማት የትኞቹ እንደሚሆኑ ከተቃዋሚ ፓርቲዎች ጋር የጋራ መተማመን ላይ መድረስ ያስፈልጋል፡፡
ሶስተኛ- በኢህአዴግና በተቃዋሚዎች ድርድር የሚገኘውን ውጤት ሕጋዊና አሳታፊ በሆነ መንገድ ለመፍታትና በመንግስትና በህዝብ፣ በኢህአዴግና በተቃዋሚዎች መካከል ያለውን ያለመተማመን ክፍተት ለማጥበብ ከተፈለገ መንግሥት ሁለት ፖለቲካዊ ኃላፊነቶችን ሊያስፈጽም የሚችል አንድ ገለልተኛ ኮሚሽን በአዋጅ ማቋቋም አለበት፡፡  የሚቋቋመው ኮሚሽን ከገዥውም ፓርቲ ሆነ ከተቃዋሚ ፓርቲዎች ገለልተኛ ሆኖ የሚደራጅና የሚከተሉትን ሁለት ዓላማዎች ለማስፈፀም የሚቋቋም ኮሚሽን መሆን አለበት፡፡ 
አንደኛው ዓላማ- እስከአሁን በአገራችን በተከሰተው የግጭትና የአለመግባባት የፖለቲካ ሂደት ቅራኔ ውስጥ የገቡ የሕብረተሰብ ክፍሎችንና የፖለቲካ ኃይሎችን በማቀራረብና በማግባባት በአገራችን ጠንካራ የሆነ ብሄራዊ መግባባትና እርቅ እንዲፈጠር ማድረግ ሲሆን፤ ሁለተኛው ዓላማ- በገዢው ፓርቲና በተቃዋሚዎች መካከል የሚደረስበትን የድርድር ውጤት መሰረት አድርጎ በ2010 በአዲስ አበባ ከተማና በ2012 በአገራችን የሚካሄደውን ብሄራዊ ምርጫ በአገራችን ታሪክ ለመጀመሪያ ጊዜ ነፃና ዴሞክራሲያዊ በሆነ መንገድ እንዲካሄድ ለማድረግ የሚያስችሉ ቅድመ-ሁኔታዎችን ማመቻቸት ይሆናል፡፡  የሚቋቋመው ኮሚሽን ዝርዝር ቅርፅና ይዘትም በገዥው ፓርቲ ብቻ ሳይሆን በገዥው ፓርቲና በተቃዋሚ ፓርቲዎች የጋራ ምክክር የሚዎሰን መሆን አለበት፡፡  
የዚህ ኮሚሽን ዓላማዎች በአግባቡ ተፈጻሚነት አግኝተው ህዝቡ በነጻና ፍትሃዊ ምርጫ በታሪካችን ለመጀመሪያ ጊዜ የስልጣን ባለቤትነቱ እንዲረጋገጥ ከተፈለገም ኢህአዴግ ለመጭዎቹ 20 እና 30 ዓመታት አገሪቱን እየገዛ ለመቀጠል ያለው ፍላጎት ከወቅቱ የአገራችን ህዝብ ፍላጎትና ነባራዊ ሁኔታ አንጻር የማያዋጣ የከሸፈ ምኞት መሆኑን ተገንዝቦ በተቃዋሚ ፓርቲዎች እንቅስቃሴ ላይ ምንም ዓይነት እንቅፋት ባለመፍጠር ብቻ ሳይሆን ለተቃዋሚ ፓርቲዎች ተጠናክሮ መውጣት ምቹ ሁኔታ በመፍጠር ከፊታችን በሚመጡት አገራዊ ምርጫዎች ህዝቡ የሚሰጠውን ውሳኔ በጸጋ ለመቀበል ዝግጁ መሆኑን ምንም ዓይነት ብዥታና ጥርጣሬ በማይፈጥር ሁኔታ ከወዲሁ በተግባር ማረጋገጥ አለበት፡፡ ከእንግዲህ የኢህአዴግ ጭንቀት እንዴት አድርጌ የስልጣን ዘመኔን ላራዝመው የሚል ሳይሆን መምጣቱ የማይቀረውን የለውጥ ሂደት እንዴት አድርጌ ለአገሪቱም ሆነ ለራሴ የወደፊት ህልውና ዋስትና በሚሰጥ መንገድ እንዲካሄድ ላድርገው የሚል መሆን አለበት፡፡ 
አሁን ያለንበት ሁኔታ ኢህአዴግ ስልጣን ሲይዝ ከነበረው ሁኔታ- ከውስጣዊ የፖለቲካ የሃይል አሰላለፍ፣ ከአለምአቀፋዊና አካባቢያዊ ሁኔታዎች፣ ከህዝቡ የዲሞግራፊ ስብጥርና እድገት፣ ከህዝቡ አጠቃላይ ጥቅምና ፍላጎት አኳያ በብዙ እርቀት የተቀየረ መሆኑን በማመን ከጊዜውና ከትውልዱ ጋር የሚመጣጠን ለውጥ ማምጣት አስፈላጊ መሆኑን ማመን አለበት፡፡ ኢህአዴግ ካለፉት የአገራችን ስርዓቶች በተለዬ ከመንግስት ለውጥ በኋላ እንደ ፓርቲ ቀጣይ ህልውና እንዲኖረውም ሆነ በበጎ ታሪክ እንዲዎሳ ከፈለገ ብቸኛው መፍትሄ ከሌሎች ፓርቲዎች ጋር በመተባበርና በመመካከር ነጻና ፍትሃዊ ምርጫ የሚካሄድበትን ቅድመ-ሁኔታ በአግባቡ አመቻችቶ የህዝቡን ውሳኔ ያለምንም ማቅማማት መቀበል ነው፡፡ ኢህአዴግ ከእንግዲህ አድርባይ ካድሬዎች የሚያቀርቡትን መረጃና የራሱን ጩ£ት በራሱ መገናኛ ብዙኃን እያዳመጠ የህዝብ ድጋፍ አለኝ በማለት ራሱን እያታለለ መቀጠሉን ማቆም አለበት፡፡
4.2 ከተቃዋሚ ፓርቲዎች ምን ይጠበቃል?
ተቃዋሚ ፓርቲዎች አሁን ያላቸው ድርጅታዊ ጥንካሬ የወቅቱን የህዝብ ትግል በአግባቡ አቅጣጫ አስይዞ ለመምራትም ሆነ የመንግስት ስልጣን ይዞ ይህንን ሰፊና ውስብስብ ችግር ያለበት አገር ለመምራት እንደማያስችላቸው አምነው በመቀበል ቀዳሚ ትኩረታቸውን የራሳቸውን ድርጅታዊ ጥንካሬ በመፍጠር ላይ ማድረግ አለባቸው፡፡ ተመሳሳይ አደረጃጀትና የፖለቲካ ፕሮግራም ያላቸው ፓርቲዎች ህብረት ወይም ውህደት በመፍጠር፣ ይህንን ማድረግ የማይችሉ ፓርቲዎች ራሣቸውን በተናጠል በማጠናከር፣ ይህንንም ማድረግ ካልተቻለ በበቂ ቅድመ ዝግጅት አዲስ ፓርቲ ጭምር በማቋቋም ተቃዋሚው ጐራ በወቅቱ የአገራችን ፖለቲካ ትርጉም ያለው ሚና እንዲጫወት ማድረግ ይጠበቅባቸዋል፡፡ 
ተቃዋሚው ጐራ በአስቸኳይ ተጠናክሮ በአሁኑ ወቅት የሚታየውን የተበታተነና ያልተቀናጀ የሕዝብ ትግል በአግባቡ አቅጣጫ አስይዞ መምራት የማይቻል ከሆነ በኢህአዴግ “ጥልቅ” ተሃድሶም ሆነ በሕዝቡ የተናጠል ትግል የሚመጣ አስተማማኝና ዘላቂ ለውጥ ሊኖር አይችልም፡፡ እንዲያውም የወቅቱን የተበታተነ የሕዝብ ትግል በብቃትና በኃላፊነት ስሜት በአግባቡ መምራት የሚችል ጠንካራ ተቃዋሚ ፓርቲ ሳይፈጠር ወይም  ኢህአዴግ የሕዝቡን መሠረታዊ ጥያቄዎች ከልቡ ተቀብሎ ዘላቂ መፍትሄ ለማምጣት ሳይወስን የወቅቱ የፖለቲካ ቀውስ የበለጠ እየተባባሰ ከመጣ ማናችንም ልንገምተው በማንችለው ፍጥነት አገራችን ሕልውናዋን ወደሚፈታተን ቀውስ ልትገባ ትችላለች፡፡ 
እንዲህ ዓይነቱ አደጋ በእኛ አገር አይከሰትም ብሎ መገመት በሕዝባችን ውስጥ ከጊዜ ወደ ጊዜ በከፍተኛ ፍጥነት እየተባባሰ የመጣውን የጥላቻና የፅንፈኛነት ስሜት በአግባቡ ካለመረዳት የሚመነጭ ይመስለኛል፡፡ እንኳንስ ለ25 ዓመታት ልዩነት ሲሰበክባት በኖረችዋና በውስጧ በርካታ የአስተሳሰብ፣ የብሄርና የኃይማኖት ቅራኔን አርግዛ በምትገኘው በኛ አገር፣ አንድ ቋንቋና አንድ ኃይማኖት ባላቸው አገሮች በአረብ ስፕሪንግ አማካኝነት የተቀሰቀሱ ብጥብጦች አገራትን ምን ያህል ወደ መንግስት የለሽነትና ወደ ዘግናኝ የርስ-በርስ ጦርነት እንዳስገቡ ማዬት ችለናል፡፡
ስለሆነም ተቃዋሚው ጐራ በኃይልና በነውጥ እንቅስቃሴም ሆነ በሌላ አቋራጭ መንገድ ስልጣን ለማግኘት ከመሞከር ይልቅ- በአገሪቱ ትርጉም ያለው ብሄራዊ መግባባትና እርቅ እንዲፈጠርና የፖለቲካ ምህዳሩ  ትርጉም ባለው መጠን እንዲሰፋ በመንግስት ላይ ጠንካራ ተፅዕኖ መፍጠር አለበት፡፡ ኢህአዴግ በጠንካራ የሕዝብ ትግል እንጂ በጥያቄ ሊለወጥ የማይችል ፀረ-ዴሞክራሲና አምባገነናዊ መንግስት መሆኑን በመገንዘብም ተቃዋሚው ጐራ ሕዝቡን በዙሪያው በማደራጀትና ጠንካራ ሕጋዊና ሰላማዊ ትግል በማካሄድ ስርዓቱ ወደደም ጠላም የሕዝቡን ጥያቄ ለመቀበል የሚገደድበትን ትግል አጠናክሮ መቀጠል ይጠበቅበታል፡፡ 
ተቃዋሚው ጐራ ከእስካሁኑ ድክመቱ በአግባቡ ተምሮ እራሱን በአጭር ጊዜ አጠናክሮ መውጣት ከቻለ በአሁኑ ወቅት በስርዓቱ ዙሪያ የሚታዬው ሁለንተናዊ ድክመትም ሆነ በሕዝቡ ውስጥ እየታዬ ያለው ከፍተኛ የለውጥ ፍላጐት ተጨባጭ ለውጥ ለማምጣት የሚያስችል ጥሩ አጋጣሚ ይሆንለታል፡፡  ይህንን ዕድል በአግባቡ ከተጠቀመበት ተቃዋሚው ጐራ በመጭው የ2012 አገራዊ ምርጫ ሲቻል የመንግስት ለውጥ፣ ካልተቻለም ከፍተኛ የፓርላማና የክልል ምክር ቤቶች መቀመጫ በማሸነፍ ራሱን ትርጉም ወደ አለው የፖለቲካ ኃይል ማሸጋገር ይችላል፡፡  በ2012 ይህንን ዓይነቱን ውጤት ለማሳካትም ከፊታችን በ2010 በአዲስ አበባ ከተማ በሚካሄደው የክልል ምክር ቤት ምርጫ በበቂ ዝግጅት በመሳተፍ ምርጫውን በሕዝቡ ውስጥ አዲስ የሰላማዊ ትግል ተነሳሽነት ለመፍጠርና ለ2012 አገራዊ ምርጫ የላቀ ውጤት የመስፈንጠሪያ  ሂደት አድርጐ ሊጠቀምበት ይችላል፡፡ ይህንን የአዲስ አበባ ምርጫም ኢህአዴግ ከዚህ ሁሉ የሕዝብ የተቃውሞ እንቅስቃሴና “ጥልቅ” ብሎ ከጠራው የተሃድሶ እንቅስቃሴ በኋላ ምን ያህል በተጨባጭ መለወጥ እንደቻለ አንድ የመፈተሻ መድረክ አድርጐ ሊጠቀምበት ይችላል፡፡
በአጠቃላይ ይህንን ዓይነት ቀጣይነትና ትርጉም ያለው የሕዝብ ተሳትፎ የሚታይበት ጠንካራ ሰላማዊ ትግል ለማካሄድ ዝግጅቱ ነገ ሳይሆን ዛሬ መጀመር አለበት፡፡ ተቃዋሚው ጐራ ይህንን ኃላፊነቱን በአግባቡ መወጣት የሚችል ከሆነ የሕዝባችን የለውጥ ፍላጐት ኢህአዴግን ከስልጣን በማውረድ ብቻ ሳይሆን ከኢህአዴግ የተሻለ ዴሞክራሲያዊ ስርዓት በማምጣት ሊሳካ ይችላል፡፡በአገራችን ውስጥ ያለው የፖለቲካ ቅራኔ እጅግ ውስብስብ መሆኑን በመረዳት፣ አገራችንም በአፍሪካ ቀንድ የምትገኝበት ጂኦ-ፖለቲካዊ ሁኔታ በብዙ ችግሮች የታጠረ መሆኑን በመገንዘብ በአገራችን የሚካሄድ ማንኛውም የስልጣን ሽግግር የአገር ህልውናን ጥያቄ ውስጥ በማያስገባ መንገድ ብቻ እንዲካሄድ ማድረግ የተቃዋሚው ጎራ ሃላፊነትም መሆን አለበት፡፡ 
ተቃዋሚዎች ኢህአዴግ የአገራችን ችግሮች ብቻ ሳይሆን የዛሬውና የወደፊቱ የአገሪቱ ችግሮች የመፍትሄ አካል መሆኑንም አምነው በመቀበል ከስሜታዊነትና ከፅንፈኛነት በፀዳ መንፈስ ከኢህአዴግ ጋር በመዎያዬትና በመደራደር ህዝቡ በነጻና ፍትሃዊ ምርጫ የስልጣኑ ባለቤት የሚሆንበትን ዕድል ለማመቻቸትና በመጨረሻም ህዝቡ የሚሰጠውን ውሳኔ ያለማቅማማት ለመቀበል መወሰን ይጠበቅባቸዋል፡፡ ተቃዋሚዎች ከታሪክ መማራቸውንም ሆነ ከኢህአዴግ የተሻሉ መሆናቸውን ማሳዬት የሚችሉት እደተለመደው በኃይል ወይም በሌላ አቋራጭ መንገድ ስልጣን ለመያዝ በሚያደርጉት ጥረት ሳይሆን ህዝቡ በነፃና ፍትሃዊ ምርጫ ብቻ የራሱ የስልጣን ባለቤት እንዲሆን በሚያደርጉት ትግል መሆን አለበት፡፡
4.3 የተቃዋሚው ጎራ ደጋፊ ከሆነው ህዝብ ምን ይጠበቃል?
የተቃዋሚው ጐራ ደጋፊ የሆነው ህዝብም ብዙ በደል የተሸከመና ለውጥ ፈላጊ ህዝብ ሆኖ እያለ ተደራጅቶ የመታገልን የማይተካ ጠቀሜታ በአግባቡ ባለመገንዘቡ እስከአሁን ጠንካራ ፓርቲ መፍጠር አልቻለም፡፡  ህዝቡ ስርዓቱን ከማማረርና ለውጥ ፈላጊ ከመሆን ባሻገር ለራሱና ለአገሩ ጠቃሚ አማራጭ ሃሣብ ባላቸው ተቃዋሚ ፓርቲዎች ዙሪያ በመደራጀት ሃሣቡን፣ ጉልበቱን፣ ገንዘቡን፣ ዕውቀቱንና ጊዜውን በአግባቡ ቢያዋጣ ኖሮ ዛሬ ላይ የተበታተነ የትግል እንቅስቄሴውን በአግባቡ አቀናጅቶ የሚመራ/የሚመሩ ፓርቲዎች በኖሩት ነበር፡፡ ሕዝቡ ጠንካራ ተቃዋሚ ፓርቲ ሊፈጠር የሚችለው ከየትም ሳይሆን ከራሱ ተጨባጭ ተሳትፎና የትግል ውጤት መሆኑን ባለመገንዘብ ከሩቅ ሆኖ ድክመታቸውን በመዘርዘር ሲተቻቸውና ሲያማቸው ስለሚውል ተጠናክረው ሊወጡ አልቻሉም፡፡ 
ከሁሉም በላይ በራሱ በህዝቡ ውስጥ ሆነው በሕጋዊና በሰላማዊ መንገድ ለውጥ ለማምጣት የሚታገሉትን ፓርቲዎች አቅፎና ደግፎ ከማጠናከር ይልቅ ሩቅ ናፋቂ በመሆን በአውሮፓና በአሜሪካ ያሉ ተቃዋሚዎች መጥተው ነፃ እንዲያወጡት ሲናፍቅ ስለሚውል የኢህአዴግን አፈና ተቋቁሞና ትግሉን በአግባቡ መርቶ ለድል የሚያበቃ ጠንካራ ተቃዋሚ ፓርቲ በአገር ውስጥ መፍጠር አልቻለም፡፡  በዚህም ምክንያት ከእውነተኛ የሕዝብ ብሶትና የለውጥ ፍላጐት የመነጨውን የወቅቱን የሕዝብ ትግል አሉባልታና የጥላቻ አመለካከት በማሰራጨት ሊመሩት ሲሞክሩ የሚታዩት አገር ውስጥ የሚገኙት ሳይሆኑ ከአትላንቲክ ማዶ የሚገኙት ፅንፈኛ የፖለቲካ ኃይሎች ሆነዋል፡፡  በእኔ አመለካከት ህዝቡ የቱንም ያህል በስርዓቱ ላይ ጥላቻ ቢኖረው፣ ከጥላቻም አልፎ የቱንም ያህል ለትግል ተነሳስቶ የሕይወት መስዋዕትነት ጭምር ለመክፈል ቢወስን የሚያካሂደው ትግል የጠራ አመለካከትና ጠንካራ ድርጅታዊ መዋቅር ባለው በአገር ውስጥ በሚገኝ የፖለቲካ ፓርቲ እስካልተመራ ድርስ የትም ሊደርስ አይችልም፡፡
በአሁኑ ወቅት ህዝቡን በተለያዩ ተፅዕኖዎችና የአፈና ድርጊቶች እያሰቃየው የሚገኘው ገዥው ፓርቲም ሆነ ይህንን ዓይነቱን ስርዓት በአግባቡ ታግለው መለወጥ ያቃታቸው ተቃዋሚ ፓርቲዎች ከየትም የመጡ ሳይሆኑ ከዚሁ ህዝብ የተፈጠሩና የህዝቡ የፖለቲካ የአስተሳሰብ ደረጃና ባህል መገለጫዎች ናቸው፡፡  በአንድ አገር ጥሩ ስርዓት ሲኖር የሚጠቀመው፣ መጥፎ ስርዓትም ሲኖር የሚጐዳውና ዋጋ የሚከፍለው ህዝብ ነው፡፡ ይህም በመሆኑ በአንድ አገር የሚገኙ ፓርቲዎችን የመመስረት፣ ከመሰረተም በኋላ የማጠናከርና ለመንግሥት ስልጣን የማብቃት፣ አልጠቀሙኝም ብሎ ሲያምንም ከስልጣን የማውረድና በሌላ የመተካት ኃላፊነት ያለበት ሕዝቡ ነው፡፡ አንድ ሕዝብ ጠንካራና አገልጋይ የሆነ ስርዓት ሲኖረው የሚኮራውንና የሚመካውን ያህል ደካማና ጨቋኝ ስርዓት ሲኖረውም በዚያው መጠን ሊያፍርና ሊቆጭ ይገባዋል፡፡
አንድን ሕዝብ እንደ ሕዝብ መተቸት በተለምዶ የፖለቲካ ስህተት ተደርጎ ቢታይም አንድ ሁልጊዜ ጨቋኝ ስርዓቶች በጫንቃው ላይ እየተፈራረቁ የሚገዙትና እነዚህን ጨቋኝ ስርዓቶች የሕዝብ አገልጋይ በሆነ ስርዓት መተካት የተሳነው ሕዝብ ያለጥርጥር የለውጥ ኃይል መሆን የተሳነው ደካማ ሕዝብ ነው፡፡  የለውጥ ኃይል ለመሆን የበቃ ሕዝብ ግን ጌታውን ሳይሆን አገልጋዩ የሚሆነው ስርዓት ይፈጥራል፡፡  በእኛ አገር ያለውን ተጨበጭ ሁኔታ ስናይ ግን ሕዝብ እስከአሁን የዴሞክራሲያዊ ስርዓት የለውጥ ኃይል አልሆነም፡፡  ባለፉት 40 ዓመታት ሦስት ገዥዎችን መቀያየር ቢችልም እስከአሁን ገዥዎችን በገዥዎች እንጂ ገዥዎችን በአገልጋይ ስርዓቶች መቀየር አልቻለም፡፡  
በአሁኑ ወቅትም ተቃዋሚውን ጐራ በሚደግፈው ሕዝብ ውስጥ ያለው ትኩረትና አዝማሚያ መንግሥትን በሌላ መንግሥት የመቀየር እንጂ ገዥን በአገልጋይ የመቀየር አይመስልም፡፡  በስልጣን ላይ ያለው መንግስት ከስልጣን እንዲወገድ በሕይወቱ ጭምር ዋጋ እየከፈለ ያለው ሕዝብ ወደፊት ኢህአዴግን ተክቶ ስልጣን የሚይዘው ፓርቲ ማንና ምን ዓይነት መሆን እንዳለበት ትኩረት ሰጥቶ መስራት ይቅርና ማሰብም የሚፈልግ አይመስልም፡፡ ነገር ግን ተተኪ የፖለቲካ ኃይል በአግባቡ ባለተዘጋጀበትና የሕዝቡ ትግል የሚሠራውን በሚያውቅ ጠንካራ የፖለቲካ ድርጅት በማይመራበት ሁኔታ በስሜትና በአመፅ ብቻ አንድን ስርዓት ማፍረስ መንግስት የለሽነትንና መቋጫ የሌለው የርስ በርስ ጦርነትን በመቀስቀስ ገዥ ፓርቲን ብቻ ሳይሆን አገርን የሚያፈርስ አደጋ ሊያስከትል ይችላል፡፡  ይህ ዓይነቱ አደጋ ከፊታችን ያለ ቢሆንም ህዝቡ ግን በአፈና ካማረረው ስርዓት ለመገላገል ስለቸኮለ ብቻ ወደፊት ሊከሰት የሚችለውን  የባሰና አስከፊ ጣጣ ሊረዳው ቀርቶ ሊያስበው አልቻለም፡፡  
በሕዝቡ ውስጥ ያሉ የጥላቻ ስሜቶች ከአግባብ በላይ በመለጠጣቸው ምክንያት በአሁኑ ወቅት በአንዳንድ የኦሮሚያ አካባቢዎች “ቅኝ ተገዥዎችና ሁለተኛ ዜጋ ሆነናል” በሚል እየተፈጠረ ያለው የከረረ ስሜትና በአንዳንድ የአማራ አካባቢዎች “የዘር ማጥፋት ወንጀል እየተፈፀመብን ነው” በሚል እየተሰራጨ ያለው አደገኛ ፕሮፖጋንዳ ወዴት አቅጣጫ ሊወስደን እንደሚችል ለመረዳት ከሞከርን አገራችን ሶማሊያ ወይም ሩዋንዳ ልትሆን አትችልም ብሎ መደምደም የሚቻል አይመስለኝም፡፡  አገራችን ወደዚህ ዓይነቱ በቀላሉ መውጣት የማይቻልበት አደጋ ውስጥ እንዳትገባና በታሪኳ ለመጀመሪያ ጊዜ ወደ ትክክለኛ ዲሞክራሲያዊ ስርዓት እንድትሸጋገር ከተፈለገ ህዝቡ ቢያንስ የሚከተሉትን አራት ኃላፊነቶች በአግባቡ ሊወጣ ይገባል፡
አንደኛ- አንድ ሕዝብ የቱንም ያህል ግፍና ጭቆና ቢደርስበትና ከዚያ ግፍና ጭቆና ለመላቀቅ ቢፈልግ- ትግሉን በድርጅት ዙሪያ ያላስተባበረ ሕዝብ ፍላጐቱን ሊያሳካ እንደማይችል በመገንዘብ በአስቸኳይ በፓርቲዎች ዙሪያ መደራጀት አለበት፡፡  ሕዝቡ አሁን በእንቅስቃሴ ላይ የሚገኙት ደካማ የፖለቲካ ፓርቲዎች በሆነ ተአምር ለውጥ ያመጡልኛል ብሎ ዳር ቆሞ ከመጠበቅ ይልቅ በውስጣቸው እየገባ ሊፈትሻቸውና ሊያጠናክራቸው ይገባል፡፡  ሕዝቡ ራሱን በፓርቲ መስራችነት፣ በፓርቲ አባልነት፣ በፓርቲ አመራርነትና በምርጫ ዕጩ ተወዳዳሪነት ተሳታፊ በማድረግና የተደራጀባቸውን ፓርቲዎች በጉልበቱ፣ በጊዜው፣ በእውቀቱና በገንዘቡ በመርዳት ትርጉም ባለው መጠን ሊያጠናክራቸው ይገባል፡፡ በአሁኑ ወቅት በሕዝቡ ትግል ዙሪያ የተፈጠረውን የድርጅት የአመራር ክፍተት በመረዳትና ድርጅት በአንድ ሕዝብ የፖለቲካ ትግል ውስጥ ያለው ሚና የማይተካ መሆኑን በመገንዘብ የጠንካራ ድርጅት መኖርን ጉዳይ ወቅታዊና ቀዳሚ አጀንዳው ሊያደርገው ይገባል፡፡
ሁለተኛ- እስከአሁን በነበረው የፖለቲካ ትግል ሂደት አብዛኛውን ጊዜ ሕዝብ ፓርቲዎችን  ሲደግፍ የሚታየው የግለሰቦችን ዕውቅናና ዝና፣ ስሜታዊ ቅስቀሳንና ጊዜያዊ ጀብደኛነትን መመዘኛ አድርጐ ነው፡፡ ይህም በመሆኑ እስከአሁን ከሁለትና ከሦስት ዓመት በላይ የሕዝቡን ትኩረት ስበው ተጠናክረው መውጣት የሚችሉ ፓርቲዎች ማግኘት አልቻለም፡፡  ይህ ሁኔታ ተለውጦ ሕዝቡ የጠንካራ ፓርቲ ባለቤት መሆን ከፈለገ ብቸኛ መመዘኛው ፓርቲዎቹ ለአገርና ለሕዝብ ያላቸው አማራጭ ሃሣብና ሃሣባቸውን ወደ ተግባር ለመለወጥ ያላቸው ጥንካሬና ቁርጠኛነት መሆን ይገባዋል፡፡
ሦስተኛ- ኢህአዴግ ያለ ጠንካራ የሕዝብ ትግል ስልጣኑን ለመልቀቅ ወይም ለማጋራት ፍቃደኛ የማይሆን ድርጅት መሆኑን በመገንዘብ ህዝቡ የጀመረውን ትግል አጠናክሮ ሊቀጥል ይገባል፡፡  ነገር ግን በአንድ በኩል ሊካሄድ የሚገባው ትግል ፍፁም ሕጋዊና ሰላማዊ በሆነ የትግል ስልት መመራት ያለበት፣ በሌላ በኩል በአገራችን የፖለቲካ ትግል ተጨባጭና ዘላቂ ለውጥ ሊያመጡ የሚችሉት በውጭ አገር እየኖሩ የነውጥና የትጥቅ ትግል ስልትን የሚሰብኩ አክራሪ የፖለቲካ ኃይሎች ሳይሆኑ አገር ውስጥ ሆነው በሰላማዊና በህጋዊ መንገድ የሚታገሉ ፓርቲዎች መሆናቸውን ከልቡ አምኖ ሊቀበል ይገባል፡፡  ከአሁን በኋላ በአገራችን የፖለቲካ ስልጣን በሕዝብ ምርጫ ካርድ ብቻ እንጂ በጠመንጃ አፈሙዝና በሌላ አቋራጭ መንገድ መያዝ እንደሌለበት ከማንም በላይ አምርሮ መቃወምና መታገል ያለበት ሕዝቡ ነው፡፡
አራተኛ- በአገራችን መምጣት ያለበት ለውጥ ሁሉንም የአገሪቱን ሕዝቦች ያሳተፈና በውጤቱም ሁሉንም የአገሪቱን ሕዝቦች ተጠቃሚ የሚያደርግ መሆን ይኖርበታል፡፡  የሕዝቡ አጀንዳና ፍላጐት በተከፋፈለበት ሁኔታ በስርዓቱ ላይ ተገቢውን ጫና ማሳደር ስለማይቻል ሕዝቡ የሚያነሳቸው አጀንዳዎች ከአባቢያዊ ጉዳዮች ይልቅ አገር አቀፋዊ ይዘት ያላቸው፤ አንድን ሕዝብ ወዳጅ ሌላውን ሕዝብ ጠላት አድርገው የማያዩ፤ የፖለቲካ ፓርቲንና ሕዝብን ለያይተው የሚያዩ፤ ከአሉባልታ፣ ከዘረኝነትና ከጥላቻ ቅስቀሳና ድርጊት ፈፅሞ የፀዱ፣ የመንግስትንም ሆነ የግለሰቦችን ንብረት ከማውደም የተቆጠቡ መሆን ይገባቸዋል፡፡ የምንታገለውን ስርዓት የምናይበት መንገድ ጭምር ምክኒያታዊና ጥንቃቄ የተሞላበት ሊሆን ይገባዋል፡፡  የምንታገለው ኢህአዴግን ከኢትዮጵያ የፖለቲካ መድረክ ለማጥፋት ሳይሆን በነፃና ፍትሃዊ የሕዝብ ምርጫ እየተዳኘ የአገሪቱ የዴሞክራሲያዊ ሂደት አካል ሆኖ እንዲቀጥል መሆኑን፤ ትግላችንም ለሰላምና ለእኩልነት እንጂ ኢህአዴግንና አባላቱን ለመበቀልና ለመቅጣት አለመሆኑን ከወዲሁ ማረጋገጥ አለብን፡፡ እንዲህ ዓይነቱ ከስሜታዊነት የፀዳ ስልት የትግሉን ሂደትም ሆነ የውጤቱን ይዘት ዘላቂና አስማማኝ ያደርገዋል፡፡ 
የህዝቡ አስተዋይነትና አርቆ አሳቢነት የሚለካውም አገራዊ አደጋ እንዳይከሰት የሚያደርገውን ጥረት አስቀድሞ በተገቢው ጊዜና ሁኔታ በመፈፀም ነው እንጂ- በሶማሊያ፣ በሩዋንዳ፣ በዩጎዝላቪያ፣ በሊቢያ፣ በየመንና ሶሪያ ሲሆን እንዳዬነው አደጋው ከተፈጠረ በኋላ የታሪክ ተፀፃች በመሆን አይደለም፡፡ ከ1966 እና ከ1983 የአገራችን የመንግስት ለውጥ የቅርብ ጊዜ ታሪክ በአግባቡ ተምረን ከሆነም “ኢህአዴግ ይውደቅ እንጂ የመጣው ይምጣ” የሚለው ስሜታዊ መፈክር የትም አያደርሰንም፡፡ እንዲህ አይነቱ ስሜታዊ አስተሳሰብ ተመሳሳይ ታሪክ መድገም ብቻ ሳይሆን እስካሁን አይተነው ለማናውቅ የባሰ አደጋ ሊዳርገን ይችላል፡፡
በአጠቃላይ መንግስት፣ ተቃዋሚ ፓርቲዎችና ሕዝብ እነዚህን የየበኩላቸውን ኃላፊነቶች በአግባቡ መወጣት ከቻሉ አገራችንን ከእርስ በርስ ጦርነትና ከመንግሥት የለሽነት አደጋ መታደግ ብቻ ሳይሆን የእውነተኛ ዲሞክራሲያዊ ስርዓት ባለቤት እንድንሆን ማድረግ ይቻላል፡፡ የወቅቱን ስጋትና አደጋም ወደ አንድ ጥሩ የለውጥ እድል ልንቀይረው እንችላለን፡፡
                                                     ልደቱ አያሌው
ጥቅምት 5 ቀን 2009 ዓ.ም   

